Jep dorëheqjen kryetari 
i degës së PD-së
Burime të brendshme të Partisë Demokratike, dega e Beratit, bëjnë të ditur se kreu i kësaj dege zoti Dritan Haznedari ka dhënë dorëheqjen  e pakthyeshme, kryetari i selisë blu dhe kryeministri i qeverisë  së koalicionit të djathtë z. Sali Berisha e ka pranuar  dorëheqjen e Haznendarit  dhe kaudhëzuar  vartësit për të zëvendësuar  kreun lokal të partisë me  një figurë  tjeër politike të degës së PD-së  Berat.


Burimet shtojnë se drejtori i filialit të KESH-it e ka dhënë dorëheqjen për shkak të ngarkesës së  madhe që ka në pozicionin e ri drejtues shtetëror. 


Janë disa kandidatura për postin e kryetarit të  lokal, kandidatura të cilat ende nuk bëhen të njohura për shkak se nuk kanë kaluar në kryesinë e degës së PD-së.

Lajmëtari  

PS-ja me kandidat të ri për kryetar bashkie
Tani që po  afrojnë zgjedhjet vendore partiake janë përfshirë nga ethet elektorale. Më e dukshme kjo të dy partitë e mëdha PD dhe PS.


Nuk mbeten pas edhe partitë e vogla aleate, të cilat kanë  planet e tyre për zgjedhjet vendore. Ende nuk është përvijuar kandidati i ri për bashkinë e Beratit nga kolacioni i djathtë, ndërsa flitet shumë në mjediset politike të majta se Aleksandër Bode, sekretar i PS-së dhe kandidatët për kreun e PS-së së bashkisë Berat është kandidatura e sigurtë e Partisë Socialiste për të konkuruar në zgjedhjet  që po afrojnë. Nuk dihet se cili ka qenë propozuesi, por thuhet se mbështetja për Boden është e fortë në  lidershipin e Partisë Socialiste.

Lajmëtari  

Tregu i lirë vret tregun ligjor
Të gjithë subjektet që tregtojnë në të ashtu-quajturin treg i lirë, kanë paguar për bashkinë taksën e vendit me 20 lekë metrin katror dhe në një mesatare të llogaritur për të ardhurat mujore të arkëtuara në bashki kjo shumë nuk i ka kaluar më shumë se 20 lekë për person, pra, sikur sejcili të kishte jo më shumë se një metër katror në përdorim të përditshëm.


Në kushte kur as paga e punonjësit të bashkisë nuk justifikohet me këtë qëndrim dhe veprim liberal të pushtetit vendor në Berat, kanë ngritur krye bizneset e licensuara që janë të regjistruara në zyrën e tatimeve dhe paguajnë rregullisht taksat si ato vendore dhe ato që u takojnë me ligj për biznesin që bëjnë. 

Janë rreth 68 subjekte të cilat kanë dyqane po në të njëjtin territor dhe që para tyre tregtojnë të tjerë që nuk paguajnë as taksa dhe as detyrime të tjera, ndërsa konkurojnë këta të fundit edhe pse askush nuk është kujdesur për këtë ankesë të tyre.


Tashmë kur ka kaluar afati i regjistrimit të subjekteve që kryejnë veprimtari në Berat dhe problemi është shtruar për zgjidhje me kërkesë të këtyre subjekteve të licensuara si dhe me kërkesën e zyrës së tatimeve në Berat të 600 subjektet që tregtojnë në tregun e lirë duhet të regjistrohen dhe duhet të derdhin sigurimet shoqërore dhe taksa të tjera sipas ligjit, pra, që të mos jenë më si deri më tani subjekte që konkurojnë të tjerët dhe nuk derdhin apo nuk ndiejnë asnjë detyrim ndaj shtetit apo pushtetit vendor.


Sipas drejtorit të zyrës së tatimeve në Berat, z. Arben Velçani, janë regjistruar 370 subjekte më tepër në krahasim me vitin e kaluar, ndërsa regjistrimi i këtyre veprimtarive që kanë vepruar pa licencë në tregun e lirë do të rrisë kon-kurencën dhe të ardhurat e shtetit, por edhe do të pakësojë shumë listën e emërave që trajtohen me përkrahje sociale dhe ndërkohë kryejnë veprimtari ekonomiko-tregëtare dhe konkurojnë në treg pa të drejtë të tjerët.

Kryebashkiaku i Beratit, z.Fadil Nasufi, ka përkrahur këtë logjikë veprimi, ndërsa ka pohuar se ka qenë i vështirë organizimi i vjeljes së të ardhurave në një terren të hapur dhe të pakontrolluar siç është lagja “30- vjetori”, ndërkohë që Berati ka nevojë sipas tij për një treg, i cili të jetë më i rregullt dhe më i kontrolluar e me kushte për tregtimin normal të mallrave.


Lajmetari
Policia tatimore kontrollon bizneset

16 firma pa shlyer detyrimet
Plot 16 subjekte private janë mbyllur gjatë aksionit të nisur nga policia e tatim-taksave në Berat. Ajo u ka vënë kyçin me argumentin se firmat nuk kanë shlyer detyrimet e tremujorit dhe ato të prapambetura. Janë mbi 36 subjekte ndaj të cilave tatim-taksat kanë vendosur gjatë ditëve të fundit masa shtrënguese për mosshlyerjen e detyrimeve shtetërore brenda afateve ligjore. Sipas drejtorisë shuma e gjobave të vendosura shkon në 7.6 milionë lekë. Ajo shtoi se gjatë 4 muajve të fundit janë mbyllur 50 firma, disa për shkak të konkurencës së madhe, por edhe për shkak të masave shtrënguese të tatim-taksave. “U kemi vënë drynin, sepse shumë prej tyre kishin punuar pa përdorur asnjë lloj dokumenti dhe pa u regjistruar në asnjë zyrë ligjore”, deklaroi drejtoria e tatim-taksave.

Lajmetari
Liçensohen 130 subjekte 

të paregjistruara 
Aksioni i tatimorëve licencon mbi 130 subjekte biznesi, të paregjistruar më parë. Këto subjekte janë munduar t’i shmangen detyrimit të shtetit. Këto subjekte kanë qenë të biznesit të vogël dhe të mesëm. Burime nga drejtoria e policisë tatimore bëjnë të ditur se këto objekte kanë qenë të fshehura në zonat e fshatrave, ku dhe kontrolli ka qenë i vështirë. Shefi i policisë tatimore, Arben Velçani, thotë se kjo polici po kalon në sitë të gjitha subjektet tregtare për të verifikuar të gjitha ato subjekte që u janë shmangur detyrimeve të shtetit. Në ditët e para të aksionit u bllokuan 91 subjekte dhe u realizuan 8 urdhra sekuestrimi ndaj të tjerave subjekte. Të tjera subjekte janë detyruar të paguajnë gjobat e vëna nga tatimorët. 

Lajmëtari
Prangoset falsifikatori 

i dokumenteve 
Një 27- vjeçar ka qenë në kërkim prej tre muajsh nga policia e Beratit, pasi ishte dënuar me 4 muaj burg dhe me një shumë prej 2 milionë lekësh të vjetra. Burime të policisë bëjnë të ditur se në orën 20. 00 të mbrëmjes është bërë arrestimi i shtetasit Bujar Veliu 27 vjeç, lindur e banues në lagjen “30- vjetori”  të qytetit. Arrestimi i tij është bërë nga policia duke zbatuar një vendim të gjykatës së Beratit, të datës 16. 05. 2005, e cila e kishte dënuar në mungesë 27- vjeçarin për falsifikim dokumentash, letër njoftimi dhe viza. Ky dënim i është dhënë këtij shtetasi mbështetur në nenin 189 të Kodit Penal.Pas këtij vendimi policia e ka shpallur person në kërkim.  Tashmë 27 -vjeçari do të vuajë dënimin në burgun e Beratit duke filluar nga dita e sotme. 

Lajmëtari
ROMËT ENDE LARG INTEGRIMIT     
Në ambjentet e Hotel “Tomori”është zhvilluar një takim me përfaqësuesit e komunitetit rom që jetojnë në qarkun e Beratit.Në këtë takim krahas perfaqësuesve të pushtetit vendor, si kryetari i bashkisë Kuçovë Artur Kurti, Vullnet Zylyftari, shef i zyrës rajonale për shërbimet sociale në prefekturë, si dhe punonjës të zyrave të shërbimit social në bashkitë Berat, Kuçovë dhe Ura-Vajgurore, merrte pjesë edhe znj.Blerina Tepelena, shefe e sektorit për problemin e romëve në Ministrinë e Punës dhe Çështjeve Sociale. Takimi  kishte si qëllim sensibilizimin e organeve të pushtetit vendor dhe njohjen më nga afër të problemit të romëve dhe integrimin e plotë të këtij komuniteti në shoqëri. Ndonëse nuk ka regjistrim të saktë të popullsisë në qarkun e Beratit jetojnë afërsisht 11 mijë qytetarë me ngjyrë, ku pjesën më të madhe e zë komuniteti egjiptian me rreth 80 mijë banorë ndersa pjesa tjetër prej rreth 2  mijë banorë i përket romëve. Ndërsa komuniteti egjiptian ndihet më i integruar në shoqëri, komuniteti i romëve është ende larg integrimit dhe kjo jo vetëm për faj të organeve të pushtetit vendor dhe të shoqërisë në tërësi, por edhe për faj të këtij komuniteti, i cili në një pjesë të konsiderueshme është i paregjistruar në gjendjen civile për shkak të migrimit brenda vendit si dhe martesave në moshë të vogël dhe disa herë me nga një apo dy bashkëshorte. I njejti fenomen ndodh edhe me arsimimin e tyre, ku thuajse i tërë ky komunitet është analfabet. Pjesa më e integruar e këtij komuniteti ndodhet në fshatin Moravë të komunës Otllak, ku për shkak të stabilizimit të hershëm të tyre në këtë fshat, këta banorë ndihen tërësisht të integruar dhe pa asnjë dallim nga pjesa tjetër e shoqërisë që ndodhet në këtë fshat. Ata kanë pronat e tyre, arsimohen, janë të barabartë në të gjitha shërbimet sociale dhe ndihen plotësisht të integruar. E njejta gjendje e kënaqshme përsa i përket integrimit të këtyre qytetarëve është edhe në qytetin indusrial të Kuçovës si dhe në atë të Ura-Vajgurore, ku problemet e këtij komuniteti janë të njejta me pjesën tjetër të shoqërisë. Gjendja më e vështirë paraqitet në qytetin e Beratit, ku jeton edhe pjesa më e madhe e popullsisë me ngjyë. Në Berat jetojnë 1 mijë e 300 familje me 8 mijë banorë të komunitetit egjyptian dhe 95 familje rome me 600 banorë të komunitetit indian.Pjesa më e madhe e komunitetit indian jeton në çadra në zonën e ish-pyjores, buzë lumit Osum. Kryetari i komunitetit të romëve të qytetit të Beratit Qazim Bajrami në këtë takim kërkoi ndihmën e pushtetit vendor për përmirësimin e infrastrukturës në pjesën e ish-ndërmarrjes pyjore aty ku është edhe pjesa më e madhe e këtij komuniteti, pasi siç u shpreh ai “Komuniteti rom i kësaj zone përveç problemeve të tjera të shumta shpeshherë është bërë preh edhe e përmbytjve nga lumi Osum”. Po kështu përfaqësuesit e romëve në këtë takim kërkuan ndihmë edhe përsa i përket problemit të strehimit dhe shërbimeve të tjera sociale. Shefja e zyrës së shërbimeve sociale pranë bashkisë Berat znj.Evgjeni Pelivani tha se për të shmangur përmbytjen e banesave të romëve në zonën e ish-ndërmarrjes pyjores bashkia ka hartuar një projekt për argjinaturën e lumit, por që ka ngelur pa u realizuar për mungesë fondesh. Përfaqësuesja e M.P.Ç.S znj.Blerina Tepelena iu kërkoi përfaqësusve të komunitetit romë që edhe vetë ata të bëjnë më shumë për t’u integruar në shoqëri dhe sidomos në drejtim të arsimimit të fëmijëve të tyre si dhe iu kërkoi përfaqësuesve të pushtetit vendor që ky komunitet të trajtohet njelloj si pjesa tjetër e shoqërisë, me qëllim integrimin e plotë të tyre në jetën e vendit. 

Abedin Kaja
PO ME STACIONIN E AUTOBUZIT Ç’PATËN?          

Nuk dihet ekzakt koha se kur dikujt iu shkrep në kokë që të thyente kollonën që mbante në këmbë mbulesën soletë të stacionit të autobuzave në fshatin Otllak ndanë rrugës nacionale Lushnje-Berat, por një gjë dihet saktë që ky objekt që ka shërbyer si vendqëndrimi dhe streha për udhëtarë po mbush afërsisht 10 vjet pas rënies për tokë. Askush nuk është kujtuar për ta rindertuar, ose të paktën ta zhvendosë nga vendi ku ai ndodhet sot. Kalimtarëve të shumtë dhe sidomos atyre që vijnë për herë të parë në Berat ky objekt i shëmbur dhe i shtrirë për tokë iu sjell ndërmend objektet pa leje ndërtimi të rrafshuara për tokë nga fadroma e policisë ndertimore. Por krejt ndryshe qëndron puna me stacionin e autobuzit. Ai nuk është ndertim pa leje, ky stacion është dhe dëshmi e çmendurisë së shqiptarëve gjatë dhe pas vitit të mbrapshtë 1997, kur disa njerëz të papërgjegjshëm filluan të shkatërronin dhe vidhnin gjithçka që mundnin nga pasuria publike. Banorë të fshatit na thonë se e njëjta gjë ka ndodhur edhe me stacionin e autobuzit të komunës Otllak. Dikujt një ditë iu mbush mendja që të merrte një daltë dhe një varre dhe ta thërmonte nga fundi  betonin e hekurt që mbante në këmbë stacionin deri sa e shtriu atë për tokë. Por ajo që është edhe më e çuditëshme, shprehet D.Hatia që e përshkon çdo ditë këtë aks rrugor, është fakti se ky objekt vashdon të qëndrojë ashtu i shtrirë për tokë dhe askush nga institucionet shtetërore apo personat përgjegjës nuk kujtohet që ta largojë prej andej duke shtuar me ironi: “Të paktën personat përgjegjes në pamundësi për ta larguar nga vendi le ta shpallin “Monument historik”dhe të merret në mbrojtje në përkujtim të çmendurisë të asaj pjese të shoqerisë që ndërmorën  veprime të tilla shkatërruese”.

Abedin Kaja

UJI I NDOTUR I PUSEVE RREZIKON SHËNDETIN BANORËVE

Dhjetëra familje të komunës Otllak, edhe pse vetëm rreth 3 km larg nga qyteti i Beratit për shkak të mungesës së ujit të pijshëm janë detyruar të hapin puse pranë shtëpive të tyre. Mungesa e sistemimit dhe kanalizimit të ujrave të zeza bën që këto ujra të përfundojnë në puset e ujit që banorët përdorin për konsum. Analizat e kryera ditët e fundit nga specialistë të higjenës dhe kujdesit shëndetësor për ujin e këtyre puseve kanë rezultuar me shumë të madhe bakteriologjike dhe si i tillë përbën rrezik serioz për shëndetin e njerëzve, madje sipas specialistëve të shëndetësisë ky ujë nuk duhet të përdoret as i zier dhe as për të larë enët e kuzhines apo rrobat. Më të rrezikuar janë banorët e fshatrave Dushnik dhe Lapardha të kësaj komune, ku thuajse mungon plotësisht uji i pijshëm, pasi nuk funksionon asnjë çezmë apo burim natyror. Investimi i nisur para dy vjetësh për bërjen e një depoje uji në fshatin Lapardha me qëllim shtrirjen e rrjetit ujësjellës në çdo familje dhe shtrimin e tubacionit të ujit në fshatin Dushnik për t’u furnizuar nga burimi i Bogoves (i cili në perspektivë sipas specialistëve të ujësjellësit mendohet të furnizojë edhe qytetin e Lushnjes) ka ngelur përgjysmë. Sipas banorëve të këtyre fshatrave ky investim qe vetëm një mashtrim elektoral i radhës, pasi qindra banorë të kësaj komune vazhdojnë të jenë pranë ujit të pa pirë dhe pranë ujit të pa larë, pasi burimi ujësjellës i Bogovës ka kapacitete të mjaftueshme për t’i furnizuar me ujë të pijshëm këto fshatra që ndodhen shumë afër qytetit të Beratit.Të pakët janë ata që ujin e pijshëm e sigurojnë duke e blerë  në pikat e tregtimit të ujit të amballazhuar.Pjesa më e madhe e këtyre familjeve për shkak të pamundësisë ekonomike për ta blerë këtë ujë kanë menduar si zgjidhje të vetme hapjen e puseve pranë shtëpisë, në afërsi të banjove apo kasolleve të bagëtive duke marrë përsipër rriskun e shpërthimit dhe prekjes nga epidemi të ndryshme.Rreziku shtohet gjithnjë edhe më tepër sidomos në këtë periudhe që shoqërohet edhe me rritjen e temperaturave. Sipas banorit të fshatit Lapardha, Edmond Jaho nuk kanë munguar rastet kur disa  prej banorve të këtij fshati kanë mbërritur në Spitalin Civil Rajonal të qytetit me temperature të lartë, të vjella dhe dizanteri. Për shkak të përzieries së ujit të pusit me ato të zeza rrezikohemi që së fundmi me rritjen e temperaturave të prekemi edhe nga epidemia e kolerës”- përfundon Jahollari.

Abedin Kaja
Përse ankohet Nexhmije Hoxha?
Para disa ditësh Nexhmije  Hoxha ankohej, në një gazetë të përditshme, se ishte dhunuar varri i të shoqit, pra i diktatorit Enver Hoxha.

Në të njëjtën kohë edhe disa veteranë të luftës në Shkodër ankoheshin se ishin dhunuar  varret e të rënëve.

Ky është një shqetësim i drejtë. Personalisht jam kundër çdo dhune, kundër këtyre  fenomeneve ët shëmtuara, që s’kanë   asgjë të përbashkët me moralin njerëzor.


Por përse ndodh ky fenomen? Përse  N. Hoxha e të tjerë veteranë s’kanë  nxjerrë asnjë konkluzion  apo reflektim të drejtë ndaj këtyre fenomeneve?

 Ata e dinë përse ndodh  dhe se ku qëndron e vërteta e këtij  fenomeni.


Një fjalë e urtë: “Ç’të mbjellësh, do të korrësh”.


Pushteti i  Enver Hoxhës dhe i të gjithë atyre që sot ankohen, edukuan për dekada të tëra  antinjeriun, zhduken moralin njerëzor, vranë ndjenjat dhe shkallmuan moralin shqiptar.


Ishte vetë pushteti komunist, që qysh  më 1945 nisi shkatërrimin  e varreve. Fillimisht u shkatërrua në Petrelë varri 500 vjeçar i Ballaban Pashës. Më 1948, në Berat pushteti lokal komunist nxori nga arkivoli trupin e të ndjerit Iljas Bej Vrioni dhe e hodhi në lumë, pastaj iu turr shtëpive të Pashajt, me kazma dhe i shkallmuan. të njëjtin fat pati edhe varri i At Gjergj Fishtës në shkodër. Këto veprime bëheshin ditën në diell, me qëllim shëmbjen e moralit human, duke i  mësuar njerëzit të mos kish frikë dhe të mos i brente ndërgjegjja për gjëra të tilla.


Vepra t tilla të shëmtuara vazhduan gjatë gjithë periudhës së pushtetit  komunist anëmbanë shqipërisë. Vriteshin njerëz me gjyq e pa gjyq dhe kufomat hidheshin nëpër hendeqe, përrenjve, groposeshin në vende të humbura. Ndër burgje e kambpe pune vdisnin të burgosur dhe kufomat zhdukeshin pa nam e nishan. Në asnjë rast kufomat nuk u janë dorëzuar familjarëve. Përse vallë? Sepse këto kufoma ishin një vrasje, një krim dhe varri ishte një shenjë një dëshmi, një akuzë e gjallë, e cila do të bëhej për ta një makth dhe ndofta do të trazonte ndërgjegjen e tyre të svetënuar. Fshehja e kufomave ishte në sistemin e punës së pushtetit komunsit, sepse ato ishin një vrasje, një krim si ato që shohim sot filmat me horror. Qindra e qindra shqiptarë ende edhe sot nuk dinë ku i kanë eshtrat baballarët e tyre, të cilët  u vranë nga dora kriminale e Enver Hoxhës. Të paktën Enver Hoxha e ka një varr, ku të afërmit  e tij venë për të parë, ndonëse  herë pas here dhunohet pa të drejtë.


Por diktatura arriti kulmin në zhdukjen e varreve edhe të shokëve të tyre që i vranë vetë, të cilët dhanë gjithçka për ndërtimin e diktaturës, nga e cila e pësuan edhe vetë.


Njerëzit që u mësuan  me këto gjëra, nuk u bënë më përshtypje dhunimi i një varri, sepse ata kanë parë te futeshin në dhe njerëz të gjallë, tek digjeshin e prisheshin kisha e xhami, tek riheshin në publik priftërinjtë e hoxhallarë, tek  digjeshin shtëpitë e “armiqve” të partisë. Të gjitha këto gjëra janë vepra më e shëmtuar dhe barbare asiatike e  enver Hoxhës dhe i klanit të tij, janë mësime që i dhanë popullit, që njeriu të zhvishej nga ndjenjat, të bëhej materie, gurë dhe kërcu.


Më kot ankohet Nexhmije Hoxha dhe të tjerët për dhunim varresh, sepse janë vetë ata përgjegjës për edukimin e njerëzve me akte të tilla kriminale.


Dhe ndërsa dje në pushtetin e tyre askush nuk dënohej për dhunën që ushtronte ndaj njerëzve organet  represive të shtetit komunist, sot këto akte dënohen me ligj dhe herët apo vonë ata që kryejnë akte të tilla do të përgjigjen para ligjit.


Më e keqja tek Nexhmije Hoxha është se ajo është kthyer në një njeri pa ndjenja, shpirtkazmë, sepse në të kudnërt do të ksihte dhënë shenja të një pendimi sado të vogël, por ajo ka ngrirë bashkë me kohën e saj.

Bardhyl  Myftiu
Aksion për pastrimin e Beratit

Taske force për pastrimin e qytetit dhe për përgatitjen e tij për të pritur sezonin turistik. Aktiviteti i organizuar nga bashkia e Beratit ka bërë njëherësh që të kujtojë se sezoni turistik po çelet zyrtarisht dhe ka ngjallur polemika në pjesëmarrës dhe institucione të tjera vendore.

Sipas z. Fadil Nasufi, kryetar i bashkisë së Beratit, krijimi i kësaj strukture në çelje të sezonit turistik, është një domosdoshmeri për të sistemuar qytetin dhe pastruar atë. Në takimin ku kanë qenë të pranishëm pjesëtarë të stafit të bashkisë dhe disa të ftuar të tjerë, ka patur kundërshti për faktin se bashkia ka kuptuar me vonesë që sezoni turistik për Beratin është hapur me kohë, sepse turizmi në Berat është ditor, ndërsa bën përjashtim nga Vlora, Saranda, Durrësi dhe Pogradeci.


Drejtori i Monumenteve të Kulturës së Beratit z. Ajet Nallbani, pohon se është krejtësisht i veçantë turizmi në Berat dhe qyteti duhet të jetë i gatshëm çdo ditë për turizmin e jo me fushata për të treguar se diçka bëhet. Janë të shumtë nxënësit apo banorët si nga Kosova e qytete të tjera të vendit që mbërrijnë në Berat me autobusë, por jo më shumë se një natë kalojnë në Berat, thotë ai, përfshirë edhe turistë të huaj, të cilët këtë vit janë të zhgënjyer nga papastërtia e qytetit të Beratit.


Prefekti i Beratit, z. Roland Bejko, ka kritikuar kreun e bashkisë z. Nasufi për faktin se ka firmosur kontrata me firmat sipërmarrëse të KESH-it, të cilat kanë bastarduar qytetin me kanalizime të pambyllura sipas kushteve dhe në afatin e caktuar, ndërsa sezoni që trumbetohet është një farës pikërisht për të mbuluar këto paaftësi të strukturave të pushtetit vendor në Berat për një qytet të pastër siç e ka pasur zakon vetë Berati.


Për të mbajtur pastër qytetin nga bashkia paguhet 48 milionë lekë në vit për firmën sipërmarrëse dhe kontrolli i pastërtisë së qytetit bëhet nga bashkia nëpërmjet një zyre të posaçme me punonjës që janë të ngarkuar për këtë qëllim, ndërsa krijimi i një strukture të tillë me një emërtim të veçantë i përngjan një shtabi aksioni në kohën e socializmit, por me ndryshim që në atë rast organizohej punë vullnetare, ndërsa tani nuk bëhet detyra që kanë firmat përkatëse, pushteti vendor dhe përgjegjësit përkatës që duhet ta kontrollojnë këtë ndërmarrje që të mbajnë qytetin pastër.

Kanë qenë disa nga pjesëmarrësit, të cilët e kanë quajtur takimin në fjalë një shou dhe përpjekje për të mbuluar dobësitë për pastërtinë e qytetit dhe paaftësi të bashkisë për të kërkuar llogari për një qytet të pastër, ashtu siç e ka pasur traditë. 

Lajmetari
Berati binjakëzohet me qytetin e Fermos 

Qyteti muze i Beratit është binjakëzuar me qytetin e Fermos në Itali, me të cilin e lidh lashtësia, por tashmë dhe bashkëpunimi. Ceremonia e binjakëzimit është zhvilluar në bashkinë e këtij qyteti, ku është nënshkruar binjakëzimi mes kreut të bashkisë së qytetit të Beratit dhe përfaqësuesit të zyrës së kryetarit të bashkisë së Fermos në Itali. Kryetari i bashkisë së Beratit, Fadil Nasufi, ka pritur në zyrën e tij përfaqësuesit e qeverisë italiane, Alessandër Saturno, ministër fuqiplotë në Ministrinë e Jashtme Italiane, Marina Maurizzio, përfaqësuese e zyrës për zhvillimin rajonal Marche dhe përfaqësuesi i zyrës së kryetarit të bashkisë Fermo, Renato Toruati. Lidhja për bashkëpunim dhe binjakëzim mes dy qyteteve ka lidhur që në vitin 2002 dhe është finalizuar sot, kur është nënshkruar marrëveshja e binjakëzimit. Rezultat i këtij bashkëpunimi është investimi i qeverisë italiane për hartimin e një guide të qytetit të Beratit dhe hartimi i një harte dixhitale të këtij qyteti. Bashkia e Beratit, në saj të këtij investimi bëri të mundur të ketë më në fund një guidë të saj turistike dhe një hartë dixhitale, të cilat janë prezantuar dje, gjatë zhvillimit të ceremonisë së këtij binjakëzimi, që sipas kreut vendor të Beratit, do të ketë të tjera bashkëpunime në të ardhmen.
URA QË NË VEND TË MEREMRTIMIT NJEH VETËM SHFRYTEZIM
Ura e Velabishtit është një tjetër vepër e shpallur monument kulture që i shtohet monumenteve të kulturës në qytetin e Beratit,një qytet që e bën atë të rrallë  për nga vlerat historike,arkitektonike dhe kulturore që mbart në vetëvete duke përfshirë këtu edhe ansamblin e lagjeve muzeale si dhe monumentin natyror të kulturës atë që e ka mbrojtur përjetësisht Beratin, malin e shenjtë të Tomorrit i quajtur nga Eduard Lear 155 vjet më parë “Mal mbretëror”, “Sokrat madhështor”.Ndërsa Homeri rreth shekullit të IX p.k, këtë mal në poemën”Iliada” e përmend me emrin Tomaros dhe sipas Iliades së Homerit në këtë mal të shenjtë ka qënë edhe Dodona pellazgjike.Të gjitha këto vlera e bëjnë Beratin një nga qytetet më të vjetra dhe pa dyshim më të bukurin në ballkan që së bashku me Shkodrën dhe Durrësin kanë afërsisht moshën e Romës.Një nga këto vlera është edhe Ura e Velabishtit që ndonëse  nga permasat është më e vogël se Ura e Goricës ajo është motra më e madhe pasi është ndërtuar 20 vjet më përpara se Ura e Goricës.Ura e Velabishtit është ndërtuar thuaj se në të njëjtën periudhe kur është ndërtuar Ura e Goricës nga Ahmet Kurt Pasha i ardhur në këtë detyrë pas vdekjes së Ismail Pashë Velabishtit. Ura e Velabishtit është ndërtuar rreth vitit 1760 nga Ismail Pashë Velabishti.Në këtë periudhë kohe kjo urë sherbente për kalimtarët e shumtë që vinin nga Shqipëria e Jugut dhe Shqipëria e Mesme për të kaluar më pas nëpërmjet Urës së Velabishtit në Sinjë dhe që këtej në Vlorë dhe më gjerë.Ismail Pashë Velabishti e sundoi Beratin aty nga viti 1760.Ai rridhte nga një familje e varfer e fshatit Konisbalt. “Në vitin 1932 ai merret dhe çohet në Stamboll nga dhendri i Numan Pash Qipriliu,vezir i gjashtë i Ahmetit të III.Atje ai fiton nder e pozit dhe duke qënë se nga familja e trashgimtarëve të Vlorajve kishte vetëm fëmijë të mitur nga Sulltan Mahmudi i I i jepet posti i Pashait në Berat”.(Eqerem bej Vlora , “Nga Berati në Tomorr dhe Kthim”).Gjatë sundimit Ismail Pash Velabishti krahas pallatit të tij ndertoi në Velabisht edhe një xhami një teqe dhe la një bibliotek shumë të pasur me libra në gjuhen orientale.Të gjitha këto ndërtime të bëra nga Ismail Pashë Velabishti në këtë fshat të cilin nga qyteti i Beratit e ndan vetëm lumi Osum do të bënin që ky vend të zgjidhet si seli prej tij dhe vendi të quhet Velabisht.


Kur Pashai deshi ta zhvendoste selin e tij nga Berati për në Velabisht populli i zemëruar e vrau Ismail Pashë Velabishtin brenda në pallatin e tij.Pas vdekjes së Ismail Pashë Velabishtit ai zvendësohet nga qehajai i tij Kur Mehmet Pasha.Nga të gjitha objektet e ndertuara nga Ismail Pashë Velabishti sot ekziston vetëm Ura e Velabishtit e cila ndonse me një kostrukt të mirë dhe të fuqishëm ka filluar të ndjej peshën e viteve dhe të shfrytëzimit barbar që i bejnë makinat me tonazh të rëndë të cilat për shkak të bllokimit të kalimit nga  Ura e Goricës kalojnë nga qyteti i Ura-Vajgurore,Veterrik dhe më pas nëpërmjet Urës së Velabishtit në të gjithë zonën e përtejme të Beratit.Ndersa shpina e Urës së Goricës ngjan me shpinen e “vrarë” të një deveje për shkak të kalimit mbi të të makinave me tonazh të rendë ,shpina e Urës së Velabishtit ngaqë është më e vogël dhe më kompakte ngjan me shpinën e një luani të cilës gjithashtu i është plasaritur shpina dhe trupi nga vuajtjet për ti ardhur në ndihmë motrës së saj më të vogël ,Urës së Goricës.Nëqoftëse këto dy monumente të rralla kulture do të shfrytëzohen në këtë mënyrë, Berati dhe kultura shqipëtare do të humbasin dy vlera të papërsëritshme të arkitekturës tonë kombëtare.Specialistët e monumenteve të kulturës dega Berat krahas ndërhyrjes urgjente për ti mermetuar këto dy ura zgjidhjen përfundimtare e shikojnë në ndërtimin e një ure të re alternative e cila do të përshtatet për t’ju përgjigjur volumit të madh të transportit të ditëve të sotme në vendin tonë.  

                     Abedin Kaja   

Policia në aksion për mbledhjen 

e gjobave të 2 viteve

Vilen rreth 98 për qind e masave të vëna Janë dhjetëra policë të sektorit të qarkullimit rrugor të Drejtorisë së Policisë të Qarkut Berat, të cilët që prej tri ditësh janë hedhur në aksion për grumbullimin e gjobave të papaguara që prej dy vjetësh. Sipas burimeve zyrtare të Drejtorisë së Policisë, mësohet se rrugorët e Beratit janë pajisur me listat e plota të targave të makinave, pronarët e të cilëve kanë një ose më shumë gjoba pa paguar. Po të njëjtat burime thanë për gazetën “Metropol”, se numri i gjobave të vëna nga Policia Rrugore në harkun kohor të dy vjetëve, është 1356 gjoba të vendosura për shkelje të kodit të qarkullimit rrugor si dhe shkelje të tjera administrative. Sipas shefit të qarkullimit rrugor të komisariatit të Beratit, komisar Dritan Meta, aksioni i rrugorëve është në vazhdën e punës së bërë gjatë muajve të fundit. Meta ka sqaruar se që nga fundi i vitit të kaluar, zyra që ai drejton ka filluar evidentimin dhe hedhjen në kompjuter të të gjitha gjobave të vëna dhe të pashlyera. Pas kësaj, nga ana e sektorit të Policisë së Qarkullimit Rrugor, është ndjekur një procedurë jo e zakontë në vendin tonë. Çdo debitori i është dërguar në adresën e shtëpisë njoftimi zyrtar nga ana e këtij sektori për pagesën e gjobave të vëna. Njoftimi përkatës me shumën e kohën limit të pagesës i është dërguar çdo qytetari, si një paralajmërim para aksionit të filluar 3 ditë më parë. Komisar Meta ka sqaruar për gazetën se në fillim pati një reagim të menjëhershëm të drejtuesve të mjeteve ndaj kësaj mënyrë të re të vënë në efiçencë nga vetë ai. “Nëse në ditët e para pati një fluks të madh personash që paguanin gjobat, gjatë ditëve të fundit u vu re një rënie e drejtuesve që duhej të paguanin, ndaj dhe sektori i Policisë Rrugore filloi aksionin për vjeljen e gjobave të papaguara”. Gjatë ditëve të fundit, mësohet është arritur që të vilen në vlerë rreth 98 për qind e gjobave të vëna nga Policia Rrugore, ndërkohë që gjatë këtij 3-mujori në rrethin e Beratit vihet re dhe një ulje me 35 për qind e numrit të aksidenteve krahasuar me vitet e kaluara.

Lajmëtari

Para me thasë, nga Anglia në Shqipëri
Kriminelët i dërgojnë me postierë paratë,  për ti shpëtuar arrestit Pas fitimit të parave në Angli nga aktivitetet kriminale, shqiptarët i transportojnë paratë me korrierë, me qëllim që të pastrohen paratë e pista, ku më tej investohen në aktivitete të ndryshme private. Kjo është deklarata për mediat e një drejtuesi të operacionit “Maksim”, që investigon aktivitetet kriminale në Britaninë e Madhe. Para tre ditësh në Dover është kapur një furgon me shqiptarë, ku ishin fshehur 35.000 paund dhe sipas këtij zyrtari, ky është një ndër faktet kryesore që tregon se korrirët shqiptarë sjellin paratë kesh nga Britania e Madhe për në Shqipëri, për t’iu shmangur detyrimeve të tjera dhe kapjes nga autoritetet doganore apo policore. Një ndër aktivitetet kriminale më të lakuara nga shqiptarët, është ai i prostitucionit dhe para disa javësh në kryeqytet kanë mbërritur oficerë nga Scotlan Yard për këtë çështje. Disa të dënuar shqiptarë në Angli kanë blerë prona, sipas këtyre oficerëve e nga një bashkëpunim me prokurorinë do të arrihet edhe sekuestrimi i tyre. Vetëm vëllezërit Demarku, pronarët e 8 shtëpive publike kishin fituar 1 milion paund ne Londër.
Lajmetari

Një urim i vonuar

Krejt rastësisht, nëpërmjet valëve të një stacioni televiziv lokal, pashë dhe mësova se qendra kulturore e Beratit, siç duket në bashkëpunim me estradën e qytetit të Fierit, festuan 55-vjetorin e datëlindjes të ish-aktorit të shquar të estradës së qytetit tonë, z. Përparim Gjika, që sot punon dhe jeton në qytetin e Fierit, qytet nga i cili  kishin ardhur për ta festuar këtë eveniment dhe aktorë nga qyteti fqinjë.


Me që nuk rastisa në atë përvjetor të shënuar për aktorin Përparim Gjika, sepse organizatorët nuk më ftuan, por kishte harruar dhe Papi të thërriste atë, që i kishte shkruar me dhjetëra skeçe për estradën e Uzinës dhe personalisht për atë, kur e emëruan në estradën e Uzinës dhe kur e emëruan edhe në estradën e Beratit. Papi kishte harruar, se shkonte në shtëpinë e libretistit dhe rrinte gjer në orët e vona të natës për të rregulluar  skeçet apo paroditë, ku i kishin dhënë  ndonjë rol për të lozur dhe ai. Me keqardhje pashë se në atë përvjetor, mungonin jo vetëm libretisti i dikurshëm, por dhe shokët që kishin lozur me këtë aktor,  që sot po i festonin përvjetorin e datëlindjes së tij të 55-të. Pra, me  që nuk isha në atë përvjetor, po e uroj shokun dhe mikun tim, aktorin e shquar të humorit Përparim Gjikën! Festofsh me madhështi dhe përvjetorë të tjerë si ky i vitit 2006! Një kujtesë drejtuesve të qendrës kulturore. Atij që do t’i ketë ardhur radha të drejtojë, se për fat të keq kjo qendër po drejtohet vetëm nga dy vetë, që herë pas here bëjnë rokada njëri me  tjetrin, sikur në këtë qytet me 60 mijë banorë të mos ketë  tjetër veç këtyre të dyve, që kanë 9 vjet e nuk kanë nxjerrë gjë në dritë e në mejdan. Megjithëse kjo veprimtari ishte krejtësisht e ligjshme për t’u festuar, sepse njeriu një herë i mbush të 55-tat, kjo drejtori duhet të kujtohet të festonte më parë (po përmend aktorët që e meritojnë, mbase më shumë e më përpara se aktori Përparim Gjika, vetëm ata që janë gjallë). Pra, a nuk do të ishte në  nderin e kësaj drejtorie që të festonte 70-vjetorin e aktorit  të lindur të humorit, Lika Kule? A nuk do të ishte më e udhës që të festonte një përvjetor të Pavlina Roços, të Xheni Tushës, të Afërdita Poplit, a të Virgjini Miles, apo të  Floresha Debinjës, pa përmendur këtu dy aktorët më të vjetër e më të suksesshëm se sa zoti Gjika, si Cekja e Ylli Mestani, që sapo doli në pension? A nuk do të ishte në nderin e kësaj drejtorie e të këtij institucioni që të festohej një përvjetor  i datëlindjes  së “kuzhunierit” të parë të estradës, libretistit Vasillaq Kumani? Apo të festohej një përvjetor i mjeshtrit të dekorit, të madhit Yzedin Shelegut? Po të duash, po të dish të çmosh ata që kanë dhënë  për estradën e Beratit, kur ajo ishte në kulmet e saja, atëherë kur estradat e tjera nuk e njihnin as kupletin e as parodinë, që i futi  me art e kulturë  i madhi dhe i paarritëshmi Viktor Stratobërdha, gjeni plot  figura që e meritojnë, që të njihen e të vlerësohen nga drejtuesit e sotëm të kësaj qendre kulturore, që për fat të keq, megjithëse ka një brilant të humorit, nuk po mbledh  dot në sallë për të parë një shfaqje të paktën një herë në muaj ose në dy-tre muaj 400 spektatorë. Për drejtuesit e kësaj qendre duhet të jenë si udhërrëfyes ato që tha aktori fierak.

Bujar Orizaj
Përse i kemi pensionet të ulëta?
Është fakt se tërë të këqijat shoqërisë sonë i kanë ardhur nga komunizmi, ose nga bijtë e trashëgimtarët e komunistëve, që i përfaqësojnë më së miri socialistët. Socialistët, për të ruajtur bazën e tyre sociale e  politike, ndoqën një taktikë të njohur, atë të lidhjes pas vetes  të sa më shumë njerëzve, duke i joshur me para. Klasa më e  mundshme për t’u “rekrutuar” si ndihmës, apo simpatizantë të socialistëve, pa dyshim që do të ishte ajo pjesë që në të kaluarën kishte gëzuar  privilegje si morale, si materiale. Një nga këto ishin  dhe familjet e dëshmorëve,  që duhet thënë, kurrë nuk muarën  atë që meritonin nga diktatura, në këmbim të rinisë a të jetës së humbur. Me të drejtë prindërit  e të rënëve në luftë, duhej që të trajtoheshin materialisht me një pension të përmuajshëm. Në mungesë të prindërve këtë pension ta gëzonin  në radhë të parë  vetë e shoqja  ose fëmijët e të rënëve në luftë për çlirimin e vendit. Pikërisht, me këtë shpërblim PS-ja abuzoi për ta mbajtur të lidhur pas vetes këtë pjesë të shoqërisë. Nëse një dëshmor nuk ka lënë trashëgimtar, ose nuk ka  as nënë as baba, ç’ne të marrë akoma pension vëllai apo motra, kur nuk ka vëlla dhe është  e martuar në derë tjetër?! Po t’u besosh statistikave të komunizmit, del se duhet  të trajtohen financiarisht jo pak, por 28000 vetë, kur në shumicën e varrezave të dëshmorëve  gjen jo pak varre të paidentifikuar me emër e mbiemër, por thjesht ka një emër të përgjithshëm Partizan, kjo është bërë që të rrumbullakosej numri 28000 vetë për 28000 km2. Janë pikërisht këto  para, që jepen si  pensione, njerëzve që sot janë  disa herë larg në lidhje gjaku me të rënërin dëshmor, të cilët për prindërit dhe fëmijët që  e kanë marrë e kanë patur plotësisht të drejtë ta merrnin e ta gëzonin, por jo që këtë pension ta marrin nipër e stërnipër që nuk kanë asnjë të drejtë morale e ta gëzojnë këtë privilegj, që duhet të ishte vetëm  i prindërve e fëmijëve të dëshmorëve të luftës. Një tjetër kategori abuzive, që merr me pa të drejtë, 100 herë më paligjërisht, nga të afërmit e dëshmorëve, janë të ashtuquajturit veteranë të luftës apo  pasardhës veteranësh! Ata veteranë, që kanë bërë  luftën nga 1941-1944, të inkuadruar në fillim në çeta e pastaj në batalione e brigada, po e pranojmë se kanë qenë, më i vogli 16 vjeç (sepse  të pranosh se çetat, batalionet e  brigadat u mbushën  me fëmijë 12-15 vjeçarë, është turp për vëllezërit e tyre të mëdhenj që na paskan ndenjur në shtëpi dhe çiliminjtë dolën e luftuan dhe mundën një ushtri të superpërgatitur). Pastaj, të mendosh se komandantët dhe komisarët e këtyre formacioneve partizane, shumica ishin burra e djem të rritur dhe nuk kishin nën komandë me qindra e mijëra pionierë, që luftën e bënin me llastiqe, duke lozur në fshat apo qytet. Kur shikon sot se veteranë të vërtetë që kanë luftuar dhëmb për dhëmb me armikun janë, po të marrim më të voglin në vitin 1942, kur u ngritën çetat e para, sot është 82 vjeç. Këta, pikërisht këta 80 -vjeçarë i mungojnë listës së nderuar të veteranëve, por që e kanë zënë në mënyrë abuzive “veteranë” 70-vjeçarë (që janë plotësisht të pranueshëm për opinionin, sidomos për rininë, kur i shikojmë me një barrë thinja në kokë), por që faktikisht janë mashtruar, të ndihmuar për t’u  bërë të tillë nga organizata e tyre dhe ish-qeveria socialiste, për t’i patur  kontigjent të përhershëm e të garantuar se votojnë majtas. Pra, as më shumë e as më pak, del se PS-ja shumicën e votave e ka blerë me paratë që marrin veteranët mbi pensionet e tyre. Është çudi që këta veteranë, nuk po pakësohen as nga firot biologjike që bën jeta, duke e mbaruar kohën e qëndrimit të tyre në këtë botë. Dhe këtu ka zënë vend sllogani  i  Partisë Komuniste: “Një bie, mijëra  ngrihen”. Pra, këto mijëra nuk pakësohen kurrë. Të mos harrojmë se për të  paguar një veteran janë lekët që shteti i mbledh nga taksat e popullit. Ndërsa për veteranët e vërtetë populli  ka pasur një detyrim moral e material për të shlyer, nuk ka asnjë detyrim që të paguajë fallsifikatorë të dokumentave, për të fituar statusin e veteranit të luftës. Kur shikon sot nëpër mbledhje persona që gjatë luftës kanë qenë 10-12 apo 13 vjeçarë, ndihesh keq, sepse mburren me ç’kanë lexuar e ç’kanë parë nëpër filma. Ka nga ata që nuk dinë të flasin as për një betejë e për në luftim, apo të thonë dy fjalë për një dëshmor të çetës  a të brigadës së tyre. Dhe deri këtu, ç’ka, po e pranojmë, por këta veteranë fallco përfitojnë dhe disa miliona lekë nga rimbursimi i barnave, që i marrin pa para! Në kohën kur ishte gjallë komandanti, që vrau tërë komandantët e komisarët, që bënë luftën, nuk ishte e lehtë të merrje statusin  e veteranit. Duhej të kaloje nëpër birën e gjilpërës që ta fitoje. Përse këta “veteranë” nuk  e fituan këtë status deri në vitin  1990?! Sepse  ishin 48 e 58 -vjeçarë e nuk i besonte kush që kishin luftuar (sepse nuk kishin qenë në luftë asnjë minutë). Nuk e fituan statusin se ai që vrau komandantë e komisarë nuk i nxirrte lekët kollaj nga dora dhe e dyta donte që  lufta që ishte bërë, të ishte sa më e besueshme, se  u luftua me një armik të egër e këtë luftë nuk e bënë çilimijtë, por burrat e djelmoshat 18-20 -vjeçarë e lartë, e jo ata që i binin maces me lugë. Duke paguar akoma pensione për dëshmorët, që nuk kanë më të gjallë prindërit, ose nuk kanë fëmijë të vegjël nevojtarë, por duke paguar dhe mijëra e mijëra veteranë fallco, shtoi këtyre dhe paratë e barnave, çfarë do të ngeli për pensionistët e punës që nuk patën fatin të bënin luftën, apo se nuk qenë as mashtrues e as delenxhinj që të përfitojnë atë që  nuk u takon? Qeveria, duhet të ndërmarrë një kontroll rigoroz, e t’i analizojë një për një dokumentet e veteranëve fallco. Ata duhet të kalojnë në një “provim” rigoroz e të japin garanci të forta e të besueshme që kanë qenë pjesëmarrës të luftës për çlirim. Pra, janë shpërblimet mbi pensione që marrin “veteranët” fallco, janë paratë e  barnave që i subvencionon shteti, janë pensionet që marrin brezat e tretë e katër të familjeve të dëshmorëve që nuk lejojnë të rriten pensionet për kategorinë tjetër të atyre që u takon të marrin më shumë, ose të marrin aq sa marrin me pa të drejtë gjoja familjet e dëshmorëve dhe veteranët kallpë. Për veteranët e vërtetë, për fëmijët e prindërit e dëshmorëve, siç janë këta që bien në krye të detyrës, jemi plotësisht dakort. Por jo për mashtruesit dhe  vjedhësit.

Bujar Orizaj
Babai që i dhuroi veshkën djalit

Rrëfim i Bashkim Minës, 56-vjeçarit nga fshati Pobrat që bëri transplantin e veshkës për djalin e tij Shkëlzen Mina, duke i kushtuar familjes 28 mijë dollarë

Askush nuk mund të qëndronte indiferent dhe të mos shkruante për  Bashkim Minën, për këtë njeri, i cili për të shpëtuar  jetën e djalit 13-vjeçar, Shkëlzenit, sakrifikoi jetën e  tij, dhuroi veshkën në një nga spitalet e Turqisë, duke i kushtuar  familjes  28 mijë dollarë. 


Babë e bir  janë për mrekulli shëndoshë e mirë, pas atij kalvari muajsh dhe vitesh dyerve të spitalit. Sipas të atit, Shkëlzenit sëmundja i ka filluar që në moshën 7-vjeçare me kriza të forta në të dyja veshkat. Për familjen Mina tani nuk kishte më qetësi shpirtërore, por ecejake  në dyert e spitaleve. Sëmundja sa  vjen dhe avancon. Familja ndodhej në gjendje të dobët financiare. Për pesë vjet me radhë Shkëlzeni i vogël përsëriste  ritualin hyr e dil nëpër spitale.  Më në fund mjekët konstatuan  se djali ishte me azotemi në të dyja veshkat. Me gjithë mjekimet dhe  hemodializën që mirrte para një viti e gjysmë djali u shtrua në një nga spitalet e Italisë, me ndihmën e shtetit, duke qëndruar për një kohë të gjatë. Por edhe këtu mundësitë për t’u shëruar ishin të pakta, pothuajse pa rezultat. E solla djalin në shtëpi,- vazhdon rrëfimin  Bashkimi,- dhe e mbaja nën kontroll të mjekut. Pas shumë kurimeve, profesor doktor Rezart Xhepa në Tiranë më tha se duhet ta nxirrja djalin nga spitali se sëmundja kishte evoluar aq sa Shkëlzenit të vogël i mbeteshin vetëm 7 ditë jetë. Nuk i thashë gjë gruas, sepse doktori më tha se e vetmja rrugë për të shpëtuar  djalin ishte transplantimi në Turqi duke i dhuruar një veshkë. As vetë nuk e di,- vazhdon  Bashkimi,- se si  u nisa për në Turqi bashkë me djalin dhe gruan pa patur lekë, se e dinim që operacioni  kushtonte shumë, brenda ditës mora  pashaportat dhe ditën tjetër u nisëm për në Turqi. Në krah më dolën motra dhe dhe vajza  ime që më dhanë 17 mijë dollarë, të cilat 3000 dollarë i përdora për hemodializë dhe analiza të miat dhe të djalit. Ne megjithë gruan  ishim të dy të gatshëm që t’i dhuronim  veshkën djalit vetëm të shpëtonte nga vdekja. Aty morëm dhe një përkthyes  një grua nga Durrësi martuar në Turqi, e cila më kërkoi 1000 dollarë. Mjeku që na mori në patronazh ishte i specializuar në fushën e transplantimit  të veshkave, quhej Hasan Beu. Për shërbimin  dhe rregullat në spital nuk kishe ç’të thoshe, sepse aty çdo gjë ishte e disiplinuar dhe paratë i faturoheshin shtetit dhe jo në dorë. Dhoma ime nga ajo e djalit ishte 160 metra larg njëra-tjetrës. Koordinatore që shkonte sa te djali te unë ishte gruaja ime. Fat që më dolën analizat  mirë që t’i dhuroja veshkën djalit, dhe të njëjtën gjë do të bëja po të më kërkohej për këdo dhe këtë e them me gjithë mend, jo se rashë vetë në vështirësi. Emocionet dhe dhimbja shpirtërore më kishte pushtuar trupin natë e ditë jo për vete, por për djalin, të cilit nga sekonda në sekondë po i shkurtohej jeta. Më keq nuk kishte ku të shkonte. Në spital  mos vaftë as hasmi, kështu kanë thënë të  parët dhe kështu do të thuhet e sidomos  kur njerëzit janë pa lekë në xhep. Unë,- shton Bashkimi,- u futa në sallën e operacionit 30 minuta para djalit, sepse kështu ishin rregullat për transplantimin e veshkës. Dy orë pas operacionit dëgjova në korridor doktorin që thërriste, Bashkim djali shpëtoi, dhe përqafonte kolegët  e tij sikur ishin në festë. Djali pas operacionit dhe transplantit  kishte urinuar 2 kg urinë, shenjë që tregonte  se transplanti kishte dalë me sukses. Nga ky mjek ishin shpëtuar 45 jetë.


Edhe pse me rezultat, e keqja nuk kishte mbaruar ende. Ne tani na duheshin dhe 11 mijë dollarë për të bërë mjekimin e djalit, ndryshe po nuk pagove nuk të jepte njeri qoftë edhe një paracetamol. Po ku t’i gjeje paratë  në këto kushte, kur në shtëpi  i kishim shitur të gjitha, vetëm muret kishin mbetur. E ndodhur në këtë gjendje gruaja u nis në Shqipëri për të bërë hall lekë se ndryshe djali vihej përsëri në rrezik, ndërsa  për veten time nuk po pyesja. Problemi ynë u bë objekt diskutimi në rrethet miqësore, të fshatit, i cili në drejtimin  e kryetarit Nesti Nushi, nxori një komision me kuti dhe kishin mundësi të dhuronin lekë nën moton: “Shpëtojeni Shkëlzenin e vogël”. Fshati Pobrat me gjithë fukarallëkun  që ka secili, grumbulloi  afro 600 mijë lekë të vjetra dhe 50 mijë farmacisti i zonës  Musa Bega. Televizioni “Vizion Plus” bëri të pamundurën për të më ndihmuar nëpërmjet thirrjeve të vazhdueshme nga ekrani që sensibilizoi opinionin dhe ata që kishin mundësi për të më ndihmuar. Thirrjet e televizionit kishin rënë në vesh të dy fëmijëve të një biznesmeni nga Durrësi dhe për çfarë  kishin dëgjuar i thonë babait të tyre se duhet të ndihmojmë Shkëlzenin nga fshati Pobrat i Beratit. Biznesmeni në fjalë u interesua dhe shumë shpejt më dhuron 10 mijë dollarë, që për mua do të mbetet jo vetëm njeriu i madh dhe i dashur, por dhe një njeri human, i cili më shpëtoi djalin nga vdekja. Në botë ka rregulla të forta, aq sa ndërprenë mjekimin e djalit, gjë që këtu te ne as ka ndodhur as do të ndodhë. Shqiptarët janë njerëz të mëdhenj, sepse kanë zemër të madhe dhe shpirt human. Ne bëhemi copa për njëri-tjetrin ashtu siç jemi bërë dhe  për botën, nuk kemi braktisur njeri, nuk kemi vrarë njeri, nuk kemi lënë njeri pa bukë. Edhe armiqtë janë mjekuar dhe i janë drejtuar gjyqit. Kurse mua më nxorën nga dhoma dhe më futën në një zgëqe i pamjekuar dhe flija pa rroba e batanije në një barelë që transportonte të vdekur. Me gjithë mllefin që kam, përsëri ata ma shpëtuan djalin, të cilin tani e kam shëndoshë e mirë dhe e kuroj vazhdimisht, kurimi i të cilit kushton 150 mijë lekë të vjetra në muaj.

Nezir Vrapi

Lexues, jepni dhe ju mendimin tuaj

Shikoni me kujdes këtë foto. Është lugina e lumit Osum pranë qendrës së qytetit. E kam  fiksuar nga Kalaja. Duket qartë Osumi i ndarë në dy degë, njëra kalon nga ana e lulishtes dhe tjetra në drejtim të rrugës së Drobonikut, duke krijuar një ishull të gjelbëruar si asnjëherë tjetër, nga sa di unë.


Si qytetar i thjeshtë mendova: përse  të mos e shfrytëzojmë gjatë stinës së verës këtë dhuratë të falur nga natyra? Si njeri i sportit që jam, mendova që ishullin ta kthejmë në një qendër lojërash verore sportive në  rërë për të rinjtë.


 Sigurisht, se do të ketë edhe mendime ndryshe që lidhen me pyetjet, fjala vjen: cilët do t’i bëjnë këto punëra që kërkojnë shpenzime, si e qysh do të kalohet lumi për të shkuar në ishull, apo meraku se mos  na mbyten të rinjtë etj etj.? Mendoj se  bashkia Berat, institucionet sportive dhe pse jo edhe biznesmenë kanë për të bërë diçka, nëse e vlerësojnë se në këtë ishull duhet bërë diçka.


Pavarësisht nga këto, ju të dashur lexues të “Lajmëtarit”,  jepeni mendimin tuaj.

Vlash Pambuku
Në ndihmë të të rinjve për të asimiluar vlera dhe për të krijuar personalitetin

Vlerat dhe antivlerat, relacionet, ndikimet
Vlerat universale të njerëzimit lindin direkt nga virtyti i një shoqërie, arritur nga edukimi zanafillor në të gjitha kompleksitetet e saja.


Rrallë virtyti shfaqet në familjet ordinere, ndonëse  shpesh e gjen atë dhe në familjet e varfëra, ku edukimi nuk arrihet nëpërmjet shkollimit, por nëpërmjet mendimit e veprimit të dhënë nga i pari i tyre për t’u trashëguar më pas nëpër breza.


Ky edukim fisnor arriti të konsolidohej deri në atë masë dhe më pas shtresa të caktuara shoqërore arsimuan bijtë e tyre duke krijuar kështu atë shtresë që quhej fisnikëri.


Vlerat universale të shoqërisë burimin e kishin pikërisht te kjo shtresë. Ajo shtresë pati mundësitë ekonomike për të edukuar dhe krijuar vlerat te bijtë e vet.


Nga fisnikëria nuk mund të dilte një  vjedhës, një mashtrues, përdhunues apo gënjeshtar. Këto i përkisnin shtresës së ulët ordinere dhe pikërisht këto përbënin antivlerat. Vlerat qëndronin te virtyti, i cili ishte arritur nga ndershmëria, besa, e vërteta, sakrifica, shpirtgjerësia, bujaria, sinqeriteti dhe, mbi të gjitha këto,  dashuria për njeriun dhe për çdo krijesë të gjallë.
Relacionet

Shoqëria njerëzore që të eci përpara, sigurisht, që do të mbështetet te vlerat. Nuk mund të punësohet sot një person i paarsimuar. I paarsimuari vallë nuk ka vlera? Kjo duhet konstatuar ndaj njeriu vihet në provë.


Një person mund të jetë i paarsimuar, por fiziku i tij ka vlera. Ato vlera mund të evidentohen dhe shfrytëzohen në pasarelat e bukurisë si Top-model, në sallat e ringut apo të mundjes, në pistat e vrapimit, në korsitë e notit, në fushat e ndryshme të sporteve etj.


Të punuarit në provë  është kriter bazë, ku mund të reflektohen vlerat e individit. Sado i arsimuar dhe profesionist të jetë një individ, nuk preferohet të jetë vjedhës, mashtrues, konfliktual, mendjemadh, alkoolist apo drogaxhi, hileqar apo i pabesë.


Shkalla e zhvillimit të sotëm të shoqërisë kërkon garancira të mëdha për të fituar një vend pune me përgjegjësi.


Një gjykatës apo prokuror, një financier apo bankier do të përzgjidhet me shumë kujdes pas një studimi të imët të trungut familjar e më pas të bëhet aprovimi kur të kenë konstatuar se ka tradita të trashëguara në atë fushë, në mos aty do të lindë një nyje gangrenë korruptive.


Ndikimet

Mos vallë nga fisnikëria lindin absolutisht fisnik të përsosur? Jo. Dhe nga aty kanë dalë njerëz me vese, të natyrave të ndryshme. Qëllimi i sotëm i shoqërisë është të minimizojë sa më shumë ndikimet  e antivlerave. Njeriu i antivlerave së pari i përket grupit të injorantëve. Një përfaqësues tipik i antivlerës është alkoolisti, i cili duke mos patur nivelin e duhur të edukatës bie në krahët  e alkoolit duke reflektuar veprime nga më të  shëmtuarat dhe e keqja është se nuk del dot prej saj. Edhe një i arsimuar  mund të pranojë gradën e të alkoolizuarit  për një arsye  apo për një tjetër, por ai jo përgjithmonë mbetet pengu i tij. Një i arsimuar për një kohë mund të bjerë edhe në prehrin e drogës, por kurrësesi nuk mund të mbetet i saj. Ai do të dijë të dalë nga situata, nëse ka formimin e duhur shpirtëror, karakterin e fortë dhe nëse i di vlerat e jetës. Në rrethana të caktuara një  përfaqësues i fisnikërisë mund të gënjejë një herë apo të mashtrojë një herë, por më tej nuk mund të shkojë ngaqë do t’i thërrasë se s’bën  zëri i brendshëm i të qenurit fisnik.


Një ordiner gënjeshtrën e mashtrimin e ka të  vetën dhe as nuk tërhiqet nga rruga që ka nisur. Tek ai nuk ekzistojnë vlera gjenetike, ndaj dhe s’ka se kush ta thërrasë për ndryshim.

A mund të ndryshojnë antivlerat?

Sigurisht që antivlerat bien e janë të ndryshueshme. Baza themelore e ndryshueshmërisë së tyre duhet të jetë shoqëria. Kurrësesi nuk duhet t’u lëmë hapësirë  antivlerave. Ndryshimet mund të bëhen për  shumë arsye. Ndërrimi i mjedisit shoqëror është më themelori. Ndryshimi i vendit të punës. Të lidhurit me një shok të mirë e ndikues e sidomos  lidhja me një partner me vlera. Të gjithë këto janë faktorë, mund të ketë dhe të tjerë, por faktori kryesor është personi i cili e ka apo nuk e ka predispozitën për të ndryshuar. Individët mund të kenë mënyra të ndryshme të të vepruarit. Shumica e tyre të predispozuar për ndryshim nuk pohojnë asgjë, por me këmbëngulje e vullnet fillojnë ndryshimin. Ka të tjerë që i pranojnë gabimet e  tyre me një zë të lartë dhe që e bëjnë kthesën në moment, por me  këta duhet bërë kujdes t’ua kujtosh  se si kanë qenë, mbasi në këto raste kalojnë menjëherë në trauma psikike gjë që ia vështirëson mundësinë e kthimit në udhë të mbarë. Këto sigurisht që i përkasin grupit koleriko-sanguin. Në këto raste distancohen nga shoqëria, largohen nga puna dhe futen  thellë në rrugën e vesit, të alkoolit apo të drogës. Ka dhe raste kur antivlera e mbarsur me ves është kthyer në vlerë univesale duke u vënë direkt në barrikadën e luftës kundër vesit. Në këtë rast të veçantë ata janë vërtetë të suksesshëm, mbasi njohin mirë problemet dhe pasojat  e vesit.

Shfaqjet banale 

të antivlerave

Ka njerëz që në pamje të parë të duken xhentëlmenë, të zgjuar, të dashur, të respektuar e fisnikë.


Këta tipa kanë aftësi të krijojnë “flesh”  shoqërinë e fasadës në se mund ta quajmë kështu. Ata vërtetë mund të zotërojnë artin e të paraqiturit  i mirë nga më të mirët duke krijuar kështu shoqërinë fasadë. Kjo fasadë do të binte menjëherë me t’u njohur  ti si mashtrues, gënjeshtar, mendjemadh apo llafazan. Shoqëria e fasadës është e përkohshme, pasi shoqëria e vërtetë mbështetet te virtyti. Një individ mund të jetë i zgjuar, bujar,  i dashur, paqësor, i besës dhe i ndershëm, por ka disa vese, të cilat në sipërfaqe të duken të parëndësishme, por pak nga pak e ditë për ditë ato bëhen problematike e neveritëse. Nuk mund të ulesh në një darkim e të kesh pranë një njeri që kur ha laturiset i gjithi, thith ushqimin aq sa mbytet. Mbush gojën nga të dy anët dhe mbllaçitet me neveri, të flasë me gojën plot duke mos u kuptuar se ç’thotë. Një tjetër pi aq shumë duhan sa kollitet si një plak i moshuar. Dikush që gërris fytin dhe pështyn në rrugë  kudo. Të gjitha këto nuk vihen re  as për një  çast e as për një ditë, por sapo të konstatohen shoqëria do të të braktisë.


Rasti që të rinjtë bien në dashuri  me shikimin e parë, femër apo mashkull qoftë, dhe më të konstatuar nga këto vese ato ftohen nga njëri-tjetri derisa miqësia e tyre bie dhe më keq akoma të martuarit shkojnë në divorce. Gjatë jetës martesore rastis të konstatohen mangësi apo paaftësi të partnerit. Tek femrat ndikon  mungesa e aftësisë për të mbajtur veten, e pakujdesshme në pastërti, e paaftë në gatim, noprane në komunikim, nervoze apo e mefshët dhe e lëshuar. Te burrat moskorrektesa, indiferenca, mosshfaqja e përhershme e ngrohtësisë e dashurisë, mungesa e gatishmërisë për t’u aktivizuar në punën e problemet e shtëpisë. Të gjitha këto si veset ashtu  dhe mangësitë bëhen shkas të divorceve. Shoqëria sot po vuan pikërisht nga divorcet masive dhe mijëra fëmijëve u mungon vatra e ngrohtë  familjare. Fëmija me prindër të divorcuar është krejt e natyrshme të rritet me komplekse të rënda, të cilat ndikojnë rëndë në botën e tyre shpirtërore.


A mund t’u dalim  para këtyre gjërave? Mendoj se po. Si shfaqjet banale të antivlerave,  ashtu dhe mangësitë e  formimit tërësor të individëve mund t’u bëjmë ballë me vullnetin e mirë për të ndryshuar dhe këmbënguljen  për të shmangur veset si dhe për të formuar shprehi dhe vlera, të cilat do të konsolidonin personalitetet dhe do të  mbështesnin familje të shëndosha të pasura me virtyte fisnikërie.


Le të jetë ky material një ndihmesë për rininë e sotme për  të qenë sadopak një shtysë për mbarështrimin e jetës së tyre.

Luftar Spahiu
Problem social i hedhur për diskutim

Jepni mendimin tuaj

Fate njerëzish

Miti ishte djalë i gjallë, i shkathët dhe i edukuar.


Pati mbaruar shkollën për mësuesi. Edhe pse shumë i ri, iu hapën shtigjet në karierë partie dhe pushteti në fshatin e tij. Fati më i madh i tij qe se Zoti i kishte caktuar për bashkëshorte një grua vërtetë të rrallë, të cilën ai e  adhuronte. Me të lindi tri fëmijë. Edhe pse drejtues shkolle, pushteti dhe partie, ai asnjëherë nuk i pa me syrin e keq të deklasuarit apo të burgosurit e diktaturës. Sigurisht që ky qëndrim i tij doli në pah  pas lëvizjes demokratike. Lumturia e tij familjare qe e shkurtër. Bashkëshortja “Engjelli i tij”, kështu i thërriste ai, e la të vetëm me tri fëmijë dhe ndërroi jetë nga një sëmundje  e rëndë zemre. Ai ishte ende i ri dhe fëmijët ishin të vegjël. Të gjithë i thanë të martohej. Dhe ai u martua. Vallë me dashuri? Jo, me llogari. Por llogari bën mendja jo zemra. Llogaritë nuk i dolën mirë. Pranoi martesën se personi ishte komuniste dhe në qytet nga një familje e madhe. Nuk pyeti pse ishte ndarë me burrin e parë me të cilin kishte një djalë. Sigurisht që martesa e dytë bëhet me lëshime të mëdha nga të dy palët. Lindi djali i tyre i përbashkët. Ai po rritej përditë dhe çdo ditë e më shumë tregonte shëmbëlltyrën reale të të atit. Kjo qe dhe arsyeja  që gjithë dashurinë e hodhi mbi të. Miti tregohej shumë i kujdeshëm me djalin e gruas. Që ai u interesua me mësuesit e gjimnazit që të mund të mbaronte atë mirë, ndërkohë bëri çmos që ta çonte me studime në Itali.


Për fatin e tij të keq, i vëllai nga Greqia njofton se do të dërgonte nënën. Miti e diskutoi këtë me të shoqen dhe ajo u bë si e tërbuar. Së pari, nuk kemi shtëpi, vetëm një dhomë e kuzhinë. Së dyti, ti vjen natë për natë i dehur, kë do të mbaj më parë?!

Për të thënë të vërtetën Miti pinte. Ai që me kohë e kishte patur qejf ta hidhte një gotë, por pas martesës me gruan e dytë, pas çdo bisede që bënte me të apo pas çdo debati, i cili ndodh në çdo familje, vinte re se ajo reagonte në një mënyrë diametralisht  të kudnërt me atë se si reagnte “ëngjëlli i tij”. Ajo ishte shkodrane me një edukatë  e civilizim për t’u patur zili. Ai vetë kishte mësuar shumë gjëra të mira prej saj dhe prej njerëzve të saj. Ata ishin të dashur, tolerantë, hokatarë, mbi të gjitha trima dhe krenarë.


Miti pinte raki dhe ata pinin raki. Ai donte të bëhej si ata në trimëri  dhe në krenari. Këtë mundohet të arrinte, por e tërhiqte pas geni i tij i përulur myzeqar. Ai gjihtnjë ua  vinte në dukje këto virtyte duke u thënë: “Ç’është e drejta, në Veri ka zënë vend eposi kombëtar, ndaj kjo shihet edhe në vallet tuaja me duart e krahët hapur lart në drejtim të maleve kreshnike, ndërsa vallet myzeqare hiqen të përkulur me shikimin drejt tokës sikur kërkon të zgjedhë tokën ku të hedhë këmbën, gjë që tregon nënshtrim”.


Duke patur paasysh këto gjëra ai luftonte përditë me veten  të bëhej pak malësor. Reagimet e saj i dukeshin banalitet kur mendonte se si vepronte dikur “ëngjëlli i tij”. Kjo qe edhe një arsye për të lënë pas plot gjëra të tjera që e linin shumë prapa këtë grua që ai të dilte nga shtëpia e të hidhej në krahët e pijes. Por Mitin nuk e pa askush që të vinte në gojë alkool në orët e mësimit. Nëna erdhi në Shqipëri, ndërkohë që Miti me të shoqen nuk ishin marrë vesh. Ajo përkohësisht u vendos në Tiranë te mbesa. Miti gjeti nëpër dashamirë shtëpi me qera, e cila iu ofrua për ta blerë me një çmim shumë të  arsyeshëm për gjendjen e tij. Nëna erdhi u vendos në këtë shtëpi së bashku me të birin, i cili u shkëput nga gruaja për t’i shërbyer nënës 92 -vjeçare.


Miti po gatuan vetë, po lan rroba e po hekuros, po fshin shtëpinë e po mban nënën me biseda që të mos mërzitet. Nëna është shumë e mërzitur.


- U bëra unë shkak  t’i prish çerdhen djalit tim,- thotë ajo. 


Këtë e kuptoi duke parë që nusja nuk i shkeli në shtëpi. Miti kërkon të marrë një kredi të vogël që të blejë shtëpinë. Gruaja nuk pranon të firmosë aktmarrëveshjen për t’u çelur kredija. Ndarjen nuk do ta bëjë tani për tani që të mos krijojë trauma te djali.


Në shtëpinë e Mitit do të shikosh të shkojnë miq, shokë, dashamirë, të cilët nëna e moshuar i pret e i përcjell me shumë  respekt e  dashuri. Meshkujt i  quan “djemtë e mi” dhe gratë “bijat e mia”. Kujtesa fantastike, biseda plot logjikë i bën vizitorët të qëndrojnë më shumë nga ç’kanë parashikuar për të ndenjur. Miti tashmë nuk vë alkool në gojë duke shtuar ndjenjën e përgjegjësisë ndaj vetes për t’i shërbyer sa më mirë nënës së moshuar. Miti sot për sot gjendet në këto rrethana. 


Ç’mendim keni ju i dashur lexues?

Ndihmojeni Mitin me ato që parashtroni.

Gojart Kalaja
Takimi i dasmës

“Plagosjet që një zemër i shkakton një zemre tjetër, janë të pashërueshme”

Gëte
Më erdhi një ftesë dasme që nuk e prisja. Ma kishte dërguar një shok që kishim bërë ushtrinë bashkë shumë kohë më parë. Jo më kot thonë  që shoqëria e ushtrisë është e shenjtë. Kjo ftesë edhe më çuditi, edhe më gëzoi. Të vjen mirë kur të tjerët të kujtojnë. Sigurisht  ne shoqërinë  e kishim  ruajtur për aq sa na lejonte largësia e qyteteve tona. Ai ishte nga Shkodra e unë nga Berati. Martonte djalin e vetëm, pra gëzimi ishte shumë i madh. Duke menduar  për ftesën, megjithëse kishte kohë edhe dy  javë, pashë se kurioziteti po më shtohej se nuk kisha  qenë në një dasmë shkodrane. Çdo qytet ka zakonet e tija, por  shkodranët dinë të bëjnë qejf. Te shkodrani kënga dhe humori lindin bashkë me të.


 Petrit rridhte nga një prej familjeve  më të vjetra  dhe më në zë të atij qyteti. I ati, avokat, mbaruar studimet në Austri, i papërzier politikisht e vuajti në kurriz luftën e klasave. Megjithatë ai dhe familja e tij kurrë s’e humbën dinjitetin e tyre. Prandaj unë dhe Petriti ishim në të “famshmet” repartet e punës të ushtrisë. Mendimet   e sistemit për këto reparte ishin nga më makabret. Aty ishin ajka e djemurisë shqiptare.


Nuk duhet jetuar me të kalaurën, por kurrë s’duhet harruar që të mos të na përsëritet më...


U përgatita mirë për këtë dasmë. U vesha nga koka deri te këmbët me të reja. Pesëdhjetë vjetët që kisha në kurriz i harrova. Jashtë natyrës sime, për këtë dasmë më pëlqente të bëja figurë të mirë. Nuk kisha ndër mend të martohesha në atë qytet, aq më tepër në këtë moshë.


Për çiftin bleva dhurata të bukur dhe të kushtueshme. Mbërriti dita e dasmës. Dreka ishte shtruar në lokalin më të mirë të qytetit. Ishte një mjedis me të vërtetë festiv. Shkodranët janë të vetmit për të krijuar të tilla festa. Salla madhështore e mbushur plot e përplot me të ftuar. Të them të drejtën pata një farë hutimi, se isha midis njerëzve të panjohur. Më nxori nga sikleti i zoti i dasmës. Më mori prej krahu dhe më vendosi në tavolinën kryesore që ishte e rezervuar për familajrët dhe çiftin.


- Zotërinj, uluni sipas dëshirës dhe bëni qejf!

.
Brenda pak minutave të gjithë të ftuarit ishin rregulluar nëpër vendet e tyre, pa zhurmë dhe pa probleme. I zoti i dasmës i kishte marrë të gjitha masat që njerëzit të ngeleshin të gjithë të kënaqur.


- Dua që sonte të bësh qejf. Unë e kam gëzimin e parë dhe ti je miku kryesor në këtë dasmë.


- Të faleminderit për nderin që po më bën. Ndero  të tjerët se bashkë jemi shokë, nuk prishemi. Po deshe ma ndërro vendin. Ke miq të tjerë për këtë tavolinë. Më lërë të rregullohem vetë.

- Ti e di që s’kam vëlla, prandaj ke zënë vendin e tij. Nderin e ke këtu.

 Vendi me gjithë mend ishte vend nderi, por seç kisha një parandjenjë disi të keqe. Megjithatë mora një pozë disi të rëndë dhe me syzet e errëta, kisha pamjen  e një njeriu misterioz. Nuk di pse e bëra këtë.


Ardhja e çiftit e ngriti sallën në këmbë. Dëgjoheshin urimet nga të gjitha anët njëri më i bukur se tjetri. Ishte me të vërtetë një çift i bukur.


- Zotërinj, ju faleminderit që po mirrni pjesë në gëzimin tim. Në gëzime ju ardhsha dhe jua shpërblefsha me të gjitha të  mirat! Orkestra, muzikë!


Salla oshëtiu nga tingujt melodikë.  Të ftuarit, sidomos të rinjtë, dolën në valle.


Vura re se në tavolinën tonë, përballë meje dy vende ishin akoma bosh. Sigurisht Petriti i ka ruajtur për njerëz të rëndësishëm të ftuar në dasmë. Kisha humbur në mendime. Po më kujtoheshin episode nga jeta jonë ushtarake. Pas pak vura re se muzika kishte pushuar dhe në sallë ra një farë heshtjeje. Dikush kishte ardhur me vonesë dhe prania e tyre kishte tërhequr vëmendjen e të gjithë të ftuarëve. Pashë të zotin e dasmës dhe të shoqen që  vrapuan për t’i pritur me shumë respekt e dashuri.


Kishte hyrë një zonjë tepër elegante së bashku me të bijën. Nuk po i  dalloja dot se po më pengonin të ftuarit e tjerë që po përpiqeshin kush e kush për t’i takuar sa më parë.


Sigurisht hyrja e saj nuk më bëri shumë përshtypje, prandaj u ktheva në pozicionin tim të mëpërshëm dhe fillova të loz  me pirunin  që kisha përpara. Petriti, i pruri ato  në dy vendet që ishin bosh. Ngrita sytë dhe jo vetëm shtanga, por u hutova aq shumë sa piruni që kisha në dorë më ra mbi gotën e verës që kisha përpara dhe e theu atë.


- Na falni,- diçka të tillë munda të belbëzoja, nuk e desha veten. Gjithë ai kapadaillëk shkoi kot. Vrapuan kamarierët për të pastruar vendin, ndërsa unë dola jashtë, më shumë për t’iu larguar vëmendjes së të tjerëve.


- S’ka gjë për t’u shqetësuar, - më tha Petriti që mbërriti në çast.


- Të thashë që s’jam për atë tavolinë.


- Të lutem, ktheu  sikur asgjë s’ka ndodhur dhe në të vërtetë  asgjë s’ka ndodhur.


U ktheva në kohën që të ftuarit e tavolinës sime pothuaj kishin dalë për të kërcyer. Atë që s’doja  ta gjeja, ajo ishte aty.


- S’ka gjë, të gjithëve u ndodh, - tha ajo.


Bëra sikur nuk e  dëgjova. Muzika pushoi dhe dasmorët iu çuan mezeve të tyre gjithë uri. Zonja përballë meje po bisedonte me të tjerët gjithë gjallëri dhe nuk e kishte më mendjen te unë. Pata kohën e mjaftueshme për të plotësuar dyshimet e mia. Ishte ajo. Do ta kisha  njohur midis miliona grave të tjera. O Zot, sa e bukur ishte! Vitet që mbante mbi supe nuk ia kishin venitur atë bukuri  që kishte pasur. Kishte një pamje madhështore që të detyronte respekt. Sytë e kaltër rrezatonin mirësi. Qafën e  bukur ia  zbukuronte  një gjerdan  shumë i kushtueshëm. Kur vinte duart në tavolinë dukeshin unazat me gurë xhevahiri. I shoqi, duket, nuk kursente për t’i plotësuar  së shoqes kërkesat e saja. Një grua e bukur s’ka nevojë të mbulohet me flori. Bukuria kushton më shumë se sa gjithë floriri i botës.


Po ndiqja copëza bizedash që po bënte ajo. Mora vesh që shoqet e thërrisnin Lina, ndërsa vajzën Vjola. E bija kishte gjallërinë e moshës së saj, shumë impulsive. Antitezë e së ëmës që ruante një qetësi me një gjakftohtësi për t’u patur zili. Dukesh që e detyronte veten për këtë.  Kishte kaluar goxha kohë nga fillimi i dasmës. Rakia, vera dhe birra po bënin punën e tyre. Njerëzit kishin  ardhur në qejf. Filloi përsëri vallëzimi.


- Me leje, - dëgjova një zë prapa meje.-  Mund të kërcejmë bashkë se Petriti më ka thënë  që ju kërceni shumë bukur?- Ishte e zonja e dasmës.

- Petriti yt i zmadhon gjërat sipas qejfit të tij. Vallëzimi është për  ju të rinjtë, jo për plakushët. Megjithatë  me kënaqësi, po kam frikë se do të zhgënjeheni. 

Kur u ngrita pashë Petritin që ftoi në kërcim zonjën përballë meje, Linën. Filloi kërcimi për të cilin duhet ta pranoj që unë kam dobësi të veçantë.


Po kërceja me gjithë shpirt, megjithëse partnerja po më bezdiste me lloj-lloj pyetjesh. Unë i përgjigjsha me shaka dhe ajo gajasej me të madhe.


Pa dashje pashë që Lina po më ndiqte me shikim në të gjithë arenën  e kërcimit. Shikimi i saj kishte mërzi dhe  lutje. Kujt ia drejtonte? A dinte të lutej një grua si ajo? Ajo dinte që me bukurinë e saj të urdhëronte. Nuk harronte kurrë që bukuria të jepte pushtet. U kthyem   në tavolinë për t’u shplodhur. Syzat e errëta më jepnin mundësi për të parë pa më vënë re të tjerët.


Lina akoma nuk ishte qetësuar. Kush e kishte mërzitur? Nuk po e kuptoja.


- Fuqinë e kanë damat, - bërtiti dikush nga salla.- Orkestra mori një vals.


- Do pranoni të kërceni me mua?-  Ai zë më tronditi.


- Do të jetë një nder për mua që të kërcej me një zonjë kaq të nderuar sa ju.


- Kam 30 vjet  që s’e kam kërcyer  këtë vals. Sa më pëlqen!


- Ka 30 vjet që jeta juaj ka qenë  një vals në kërcim me partnerin tuaj aq shumë të dëshiruar.


Kërcimi ishte i bukur dhe ne po fluturonim në krahët e tij. Sallës i bëri përshtypje ky kërcim, prandaj po na shikonin plot admirim, aq sa na lanë  vetëm në pistën  e vallëzimit për ta kërcyer solo.


Iu afrova orkestrës dhe u dhashë një bakshish të majmë. Iu luta për një tango bolero. Ata u  ngritën në këmbë në shenjë respekti dhe ashtu nisën ekzekutimin e nëj melodije tepër melankolike.


- Mos po e teprojmë zonjë?


- S’ka asnjë problem!


- Çdo të thoshte burri i juaj po t’u shikonte që po kërcenit me një të panjohur?


- Nuk e kam parë të bëhet xheloz asnjëherë. Ai është njeri me kulturë.


- Sa pak ju dashka. Ju meritoni më shumë. Dashuria dhe xhelozia lindin  në të njëjtën kohë. Janë dy motra binjake që i lind po një zemër e dashuruar.


- Pse doni të fshiheni pas syzeve të errëta që ju mbani?


- Ju keni një jetë të tërë që po fshiheni edhe nga vetja juaj. A s’e kuptoni?


- Ti s’u bëre e gjallë. Të paktën të mirrje vesh të vërtetën.


- A mund ta thoni të vërtetën ju? Kurrën e kurrës. Po një gjë dihet prej të gjithëve. 


- Ju më braktisët dhe shkëmbyet dashurnë tonë me këtë jetë luksoze që po bëni. Kjo ishte logjika juaj dhe e familjes që të edukoi. Me mua do të  ishe grua punëtori. Kjo do të ishte turp i madh për ju. Bota të përmbysej kjo s’mund të ndodhte.


Këtë s’do ia falje vetes për gjithë jetën. Dashuria është ndjenjë e sakrificës dhe që të bëhet kjo sakrificë, duhet fisnikëri dhe ndershmëri.


- Unë të kam dashur.


- Të lutem, vetëm ti mos fol për  dashuri. Kjo ndjenjë është e huaj për ty. Ajo s’ka vend në zemrën tënde. Dashuria është ndjenjë e Zotit. Ti s’ke  besuar ndonjëherë tek Zoti.


- E mjera unë, sa keq mendon! Kam pyetur për ty dhe më ka ardhur keq për ato që të kanë ndodhur.


- Ha, ha ha...aaaa! Unë që s’meritova dashurinë tënde, paskam merituar keqardhjen tënde. Sa poshtëronjëse! S’ka kriminel që t’i vijë keq për viktimën e tij.


-Të lutem mos u bëj kaq i ashpër me mua. Unë mezi po qëndroj në këmbë. Nuk e duroj dot  urrejtjen tënde, megjithëse e meritoj. Unë e di që ti je fisnik, prandaj përpiqu të më falësh, nëse mundesh.


- Nuk mundem, se, fatkeqësisht, të dashuroj akoma si në ditën e parë të dashurisë sonë. Nuk do ma falte Zoti mua po t’ju falja. Më keni shkaktuar dhimbjen më të madhe të jetës sime. Sikur ta dinit sa ju dashuroj? Me një gjë e ngushëlloj veten, që ti je e lumtur dhe e meriton këtë lumturi.


- E mjera unë! Ti më vrave.


- Muzika pushoi dhe ne u kthyem te tavolina jonë.


- Ua, mami, sa bukur kërcyet! Ju ishit çifti më i mirë, - tha vajza e saj.


- Po,- tha ajo.- Ishim.


- A do të shihemi ndonjëherë?


Të vdekurit nuk ngjallen kurrë, prandaj është më mirë t’i lëmë të qetë atje ku janë. Mos e prishni lumturinë që keni duke u marrë me fantazmat e të kaluarës tuaj. 


Lamtumirë, zonjë e madhe!
Refat Lapardhaja

Feniksi u ringjall

Grupi i këngës popullore “Berati” jep koncertin e pare
Pas një dimri të egër, shkatërrues, e shohim sërish të ringjallur si zogu legjendar Feniks, grupin e këngës popullore “Berati”. 

Ditën e shtunë, më 13 maj 2006, ai u ngjit sërish në skenë, tashmë jo vetëm i ringritur, por edhe  i riorganizuar.

Ky rikthim në jetë është meritë e shpirtit këmbëngulës të pjesëtarëve të grupit dhe në veçanti e njërit prej  tyre, drejtuesit organizator Stavri Bobo.

Këtë grup e ka ndjekur një histori tepër e dhimbshme. 

E nisi jetën fillimisht me emrin “Gorica”. Më pas, për t’ia rritur vlerat, u zgjerua dhe mori emrin “Berati”. Në këtë kohë, për qëllime të mbrapshta, hodhi dorën dhe e përvetësoi presidenti Pali Shkarpa nën ombrellën e shoqatës “Antipatrea”, me emrin e të madhit “Shyqyri Fuga”. Pasi Pali u ngop me sukseset e grupit të arritura me shfaqjet në Berat dhe në Tiranë, e minoi  dhe e çoi drejt shkatërrimit, duke nisur me dëbimet e pjesëtarëve krijues të tij, pa ndonjë përzgjedhje profesionale, dhe duke mbajtur vetëm një grup solistësh beratas me banim në Tiranë. Ish-pjesëtarët e grupit tashmë të braktisur nga Pali Shkarpa, midis tyre edhe dirigjenti Fatbardh Dervishi dhe klarinetisti Meke, nuk u pajtuan me gjendjen. Ata vendosën të gjithë së bashku të riorganizoheshin mbi baza të reja, duke rimarrë emrin “Berati” jo se mohojnë emrin “Shyqyri Fuga”, por ngaqë këtë emër tani e mban dikush tjetër.   

Z. Stavri Bobo, duke patur në dorë vendimin e bashkisë që njihte zyrtarisht vetëm grupin artistik të këngës popullore me emrin “Berati”, kërkoi mbështetjen financiare nga organi i pushtetit vendor dhe ia arriti të sigurojë një financim të përhershëm, duke e radhitur këtë grup si një institucion të veçantë pranë qendrës kulturore përkrah bandës dhe orkestrës simfonike. Kjo falë dashamirësisë së kryetarit të bashkisë z. Fadil Nasufi, kryetarit të këshillit bashkiak Vladimir Kumaraku dhe gjithë anëtarëve të këtij këshilli.

Dhe më datën 13 maj 2006, ky grup arriti të japë koncertin e parë prezantues për artëdashësit e etur beratas. Mirëpritjen e këtij grupi e dha salla e mbushur plot e përplot me shikues.

Ky grup i riorganizuar, i përbërë tanimë me një numër më të kufizuar pjesëtarësh, pati disa risi: në orkestrinë, merr pjesë edhe i mirënjohuri Nadir Mata, veç solistëve e mëse të pëlqyer, Kujtim Babunja dhe Naun Teta,  pas  një harrese të gjatë, gjendet edhe e njohura Yllka Bega.

Dëshirojmë, të themi me këtë rast, sigurisht me qëllimin e mirë, që në këtë grup duhet të afrohet ajka e këngëtarëve popullorë dhe nën drejtimin e muzikantëve Fatbardh Dervishi dhe Florenc Qafa, drejtues aktualë të këtij grupi, me përgjegjësi profesionale të bëhet përzgjedhja e elementit, pa u druajtur nga ndonjë qejfmbetje, se arti është art dhe duhet kërkuar aty ku ai i ka rrënjët të lëshuara dhe degët të lulëzuara.

E urojmë grupin që të ketë udhë të mbarë dhe suksese në veprimtaritë kombëtare që e presin si përfaqësuesin e vetëm legjitim të këngës qytetare beratase!

Agim Mehqemeja
Kronika e koncertit
Koncerti “Këngët e qytetit tim”, u dha në sallën e pallatiti të kulturës “Margarita Tutulani”, më 13 maj 2006, në një atmosferë festive. Salla ishte e mbushur plot e përplot. 

Në fjalën e tij dirigjenti Fatbardh Dervishi, midis të tjerave, e vuri theksin tek këmbëngulja e pjesëtarëve të grupit të këngës popullore “Berati” për t’u kthyer sërish në skenë. Ky grup në të ardhmen do të ketë në përbërje elementë të rinj, edhe elementin femër. Për punën e mirë që ka bërë grupi, foli edhe shefi i muzikës, z. Lorenc Qafa.

Koncerti nisi me këngën “Ky Berati vend i bukur”, për t’u ndjekur nga këngët “As ma ngre shaminë”, “Kënga e pleqërisë” etj. Këngëtari i njohur Naun Teta u prezantua me kengët “Mora përpjet Kalanë”, “Cim-cim-ca”. Në veçanti u mirëprit këngëtari veteran, fitures i çmimit të dytë në Festivalin e Elbasanit, Kujtim Babunja, i cili këndoi këngën e vjetër beratase, të shkruar dhe kompozuar nga poeti i shekullit XVIII Sulejman Naibi “Djersa jote ujë trëndafili”, si dhe këngët “Dola në sabah i mjeri” dhe “Vajç e rashë në Ysqidar”. Pas një shkëputje të gjatë u ngjit në skenë përmes duartrokitjesh edhe këngëtarja Yllka Bega.
Koncerti u mbyll me këngën “Kur hyj në Mangalem”.  
Orkestra e përbërë nga usta Mekja në klarinetë, mjeshtri në fizarmonikë Nadir Mata, Haxhi Lala në violinë, Lorenc Kamberi në lahutë dhe i riu i talentuar Veri Sherko në dajre, i dha një bukuri të veçantë këtij koncerti të parë prezantues të grupit të këngës popullorre “Berati”.





Josif Mio  
Mësuesja që çeli shkollën e parë në Uznovë

Ndodh që  kur jepen shembuj pozitivë, fjala vjen për mësues, shpesh përmenden  të njëjtët emra. Me këtë nuk dua të them se ata nuk e meritojnë, përkundrazi, por duhet thënë se nuk janë  vetëm këta, por ka edhe të tjerë, që, për arsye nga më të ndryshme, janë përmendur pak ose aspak. Dhe si këta ka shumë.


Do të ndalem në njërën prej tyre, te mësuesja veterane 88- vjeçare Saveta Sinjari, e cila ka punuar në dy periudha, para e mbas çlirimit. 


Ajo ka punuar në vitet më të vështira, atëherë kur vendin e kishte pushtuar analfabetizmi, atëherë kur për të çelur  shkollën, duhej të ndesheshe por dhe të fitoje ndaj koncepteve konservatore dhe, për të arritur këtë qëllim fisnik, duhej përkushtim, kurajo e  optimizëm. Pikërisht këto cilësi nuk i mungonin mësueses Saveta
Ja çfarë na tregoi mësuesja për çeljen e shkollës në fshatin Uznovë
Më 29 nëntor 1944 më njoftuan që të shkoj në komitetin ekzekutiv të rrethit. Atje kryetari i komitetit, Mihal Sallabanda, më njoftoi emërimin në fshatin  e Uznovës. “Të shkoni atje, -më thotë, -dhe të çelni shkollën fillore!”


Ishte një detyrë e vështirë për mua, pasi shkolla do të çelej për të parën herë. E shqetësuar, tregon mësuesja, pyeta se ku ishte  lokali që do të çelej  shkolla. Ku ishin orenditë, tekstet etj, etj. Kryetari më tha: “Mundohu  që t’i zgjidhësh vetë, pasi zotësia juaj si mësuese këtu do të duket”. Pastaj më qetësoi, duke më dhënë disa emra me banorë të fshatit të Uznovës, të cilët do të më  jepnin ndihmesë.


Më 11 dhjetor 1944, tregon mësuesja, shkoj në Uznovë. Takohem me arsimdashësit Kici Qytyku, Asime e Sali Krasi, Gaqi Grabovari, të cilët më ndihmuan që të zgjidhë shumë probleme. Pa këta unë e kishja shumë të vështirë t’i zgjidhja. Në takim me këta veprimtarë, hartuam një plan me detyra për çeljen e shkollës. Kështu, ishte bërja e listave  të fëmijëve që do të vinin në shkollë, sigurimi i  dhomës për mësim, orenditë, mjetet e shkollës, pastrimi i lokalit etj.


Atë ditë, tregon mësuesja, dolëm në fshat e lajmëruam fëmijët për të ardhur në shkollë. Të nesërmen disa fëmijë erdhën me prindër. Zilen e siguruam nga një bari qw ia hoqi  dashit. Fëmijët shumë të gëzuar hynë  në dhomë dhe u ulën në një rrogoz, disa nëpër shiltera të vjetra të mbledhura nga familje të fshatit.


U fola fëmijëve, tregon Saveta, për rëndësinë e shkollës, u fola për Babë Dudë Karbunarën, Naim e Sami Frashërin. Kur fëmijët u bënë gati të largohen, i porosita që të lajmërojnë edhe të tjerët për të ardhmen në shkollë.


Të nesërmen na erdhën 4 banka, një tavolinë, e një karrige që u ndërtuan urgjentisht nga ustallarët e fshatit me dërrasa të mbetura nga djegia e kazermave të ushtrisë në Uznovë. Mësuesi i shkollës së Tregut, Vait Karafera, na dërgoi një dërrasë të zezë e ca shkumësa.


Kur po largohesha për në shtëpi, më ndali e zonja e lokalit duke më qortuar. Ajo më tha: “Po ju, moj zonjë, që vini nga kasabaja e shikoni që na i  keni bërë Uznovën lëmsh?” Pastaj vazhdoi: “Kush  do të ma paguajë qeranë e lokalit, shteti apo ju me rrogën tuaj?”


E kuptova, se nuk e kishte hallin te qeraja, por te ngritja e shkollës.


Analfabetët nënshkruajnë deklaratën me gisht

Një ditë janari, më erdhi një grua në shkollë dhe më thotë që të përzëja nxënësit, pasi duhet të shkoja në mbledhjen e fshatit që bëhej për shkollën. Largova nxënësit dhe shkoj në  mbledhje.


Në mbledhje u ngrit drejtuesi i mbledhjes dhe më thotë prerë: “Dëgjo, mësuese, shkollën do ta mbyllësh! Do rrimë ca kohë pa shkollë, pasi do ta çelim ne më vonë, prandaj ju mos u merakosni fare. Pastaj ne shkollën nuk do ta mbushim me evgjitëri, ashtu siç keni bërë ju” , e të tjera, e të tjera fjalë.


U revoltova, tregon mësuesja. Pasi iu ktheva me kritika, në fund u them:  “Shkollën le ta mbyllë po të dojë shteti e jo ju dhe se në shkollë do të afrojmë çdo fëmijë analfabet.”


Kur e panë që  nuk ma dolën dot, atëherë më thanë se do të bëjmë një deklaratë për komitetin që të mbyllet shkolla. Pasi, shkruan deklaratën, thirrën një shtëpiake aty pranë që të sillte një tigan. 4 analfabetë që drejtonin asikohe fshatin, lyen gishtërinjtë me të zezën e fundit të tiganit dhe nënshkruan deklaratën.


Në këto rrethana, tregon mësuesja, unë i vura kyçin  shkollës dhe e revoltuar shkova në komitet dhe takohem me kryetarin. Ai u befasua nga qëndrimi i njerëzve që nuk donin që në fshat të çelej shkolla. Urdhëroi që të merren masa e shkolla të vazhdonte.


U qetësova, tregon mësuesja.  Të nesërmen me gëzim shkoj në shkollë. Gëzuan edhe nxënësit, pasi kishin  dëgjuar nga prindërit se çfarë u bë në mbledhjen e fshatit. Në shkollë disa fëmijë si Jadhi Qytyku, Zoi Grabovari, Dashuri Roli, Niko Qytyku, u aktivizuan më shumë në punët e shkollës.


Lamtumirë, mësuese e dashur!

Erdhi edhe dita e mbylljes së vitit shkollor. Lajmërova nxënësit e prindërit se do të mblidheshin si në ditë vere në një festë për mbylljen e vitit shkollor. Atë ditë u mblodh i gjithë fshati, kishte edhe nga ata të deklaratës. Pasi, fola për punën e bërë, dhashë edhe rezultatet.  Kalueshmëria ishte 100%. Nxënësit e prindërit u kënaqën për marrjen e dëshmive të shkollës për kalimin e klasës së parë.


Më vonë, tregon mësuesja, erdhi edhe çasti emocionues i ndarjes nga shkolla. Para shkollës nxënës e prindër më përcollën me ngrohtësi.


Duke ecur, dëgjoja e kënaqur fjalët e tyre: “Lamtumirë, mësuese e dashur!”


Duke përfunduar mësuesja veterane më thotë: “Kjo është vetëm një grimcë nga  jeta ime si mësuese, por jeta në këtë detyrë është e mbushur me shumë grimca të tilla që për  shkollat dhe brezat janë dokumente me vlerë historike.

Vlash Pambuku
Haxhi Pishmani

I mbeti në vite emri Haxhi Pishmani. Dhe ne kështu po e quajmë. Si dhe qysh i mbeti ky emër, që përdoret edhe sot për ata që nuk janë të vendosur në kryerjen e një pune, nëse dëshironi ta dini, kini pak durim dhe më dëgjoni. 


Ky haxhi, ka vërtet një histori paksa të çuditshme. 

*

Ishte një besimtar i përkushtuar. Një ditë vendosi të shkonte haxhi në Shtëpinë e Shenjtë, në Mekë. 


Këtë dëshirë e shprehu hapur dhe si e regjistroi emrin, po rrinte në pritje të ditës së realizimit të kësaj ëndrre. 


Dhe kjo ditë erdhi. 


Shokët e pritën. E pritën shumë. Më në fund  u nisën, kur u bindën se ai nuk kishte ndër mend që të merrte rrugën bashkë me ta. Iu duk se ishte bërë pishman. 


Që nga ky çast, bashkëqytetarët e thirrën Haxhi Pishmani.  


Pas një farë kohe vendosi të shkonte te myftiu që t’i shpjegohej.  


- E di që e mira që bëhet nuk duhet të tregohet. 

Po unë dua që nofka që m’u ngjit të më gjejë një shpjegim. Dhe më mirë se me ju, s’kam me kë tjetër ta hap zemrën.


- Urdhëro e fol. Zoti është falës.


*

“ Atë ditë, kur mora rrugën për t’u bashkuar me grupin e haxhinjve që ishin grumbulluar para Xhamisë së Delibegës për ceremoninë e përcjelljes, përpara më doli me lot në sy një grua e ve. 


- Në emër të Zotit, qëndro!- m’u drejtua me përgjërim ajo grua.


- Ç’e keqe të detyroi të më ndalosh në këtë rrugë që kam nisur?- e pyeta paksa i çuditur dhe prita shpjegimet e saj.


- Një hall i madh që vetëm ti mund të ma zgjidhësh.


- Po të dëgjoj.


- Paratë që ke marrë për këtë haxhillëk, të m’i taksësh mua. Kam një vajzë jetime. Dua ta martoj, por nuk kam me se. Nuk duhej të të ndalja. Por nuk gjeta rrugë tjetër. Zoti më faltë!


Ngrita kokën në atë çast nga qielli  dhe m’u fanit rruga e haxhillëkut e hapur. Nxora qesen me florinj, ia dhashë me gjithë zemër asaj gruaje dhe e pëcolla me urimin:


- Vajza të trashëgohet! I qoftë e mbarë dita e dasmës si kjo rrugë e mbarë që desha të nisja.


Dhe u ktheva.”


*

- Eja nesër në xhami të falemi bashkë,- i tha myftiu.


Dhe kështu bënë.


Të nesërmen u ulën në falje. 


Duke u futur në ekstazë, iu fanit sikur dikush e mori në krahë dhe  bashkë me të, nëpër një qiell qelibar, e pa veten haxhi midis haxhinjve.


Të gjithë mbetën të habitur. 


E mbuluan me pyetje. Po ai heshtte.


Si mbaruan ritet në Shtëpinë e Shenjtë, para se të largohej, kërkoi një takim me të parin e fesë në Mekë.  


- Tani që e plotësova dëshirën e jetës sime, dua që dhe varrin ta kem po këtu, në këtë tokë të shenjtë.


I pari i fesë iu drejtua: 


- Shko qetësohu dhe nesër para se të nisesh, eja më trego se çfarë t’u shfaq në ëndërr.


Si hëngri darkën,  u shtri për të fjetur dhe ra në një gjumë të thellë. Iu shfaq në gjumë një pamje paksa e çuditshme: disa tabute merrnin përpjetë, disa të tjerë zbrisnin tatëpjetë.


U ngrit të nesërmen dhe u drejtua të merrte shpjegim tek i pari i fesë.


Dhe ai i dha këtë shpjegim:


- Nëse e meriton që të varrosesh në këtë tokë të shenjtë, tabutet që zbresin kanë për të sjellë këtu, ashtu siç të prunë, pavarësisht se ku u varrose. Nëse nuk të takon ta kesh varrin këtu, edhe po të vdesësh këtu, tabutet që ngjiten lart kanë për të të marrë dhe kanë për të shpurë sërish atje ku e ke patur vendin tënd. 


Pas kësaj, ashtu si erdhi në Mekë, ashtu u kthye edhe në Berat.


Të gjithë e morën vesh bamirësinë e tij. Por emri i mbeti sërish  Haxhi Pishmani. Por këte herë si një haxhi i shpallur.

Agim Mehqemeja

Urdhër i partisë
Shkak për këtë “nismë revolucionare” u bë një rrobaqepës, i cili me disa copa doku të gjetur kush e di se ku, qepi, me makinën e tij të shtëpisë, një farë xhupi për një të afërmin e tij që ishte i varfër nga ekonomia. Mirëpo kur e pyetën  disa kolegë që sipas tyre  rrobaqepësi në fjalë kishte harxhuar kohën me këtë veshje disi qesharake, ai për të përgjuar të afërmin e tij për gjendjen e vështirë ekonomike, u ktheu atyre një përgjigje sa për të thyer heshtjen:

- Që ta merrni vesh ju, është një model i ri që e kam sajuar vetë sa për të harxhuar copëzat që më mbetën gjatë prerjes. Thjesht është një provë eksperimentale. Po më doli me sukses, unë do të qep edhe të tjera si ajo. 

Kaq u desh që atij t’i dalë nami jo vetëm si krijues për modele të reja por më tepër edhe si novator për shfrytëzimin e  mbetjeve teknologjike, të cilat deri më tani po shkonin dëm.


Propaganda komuniste nëpërmjet shtypit dhe radiotelevizionit në atë kohë i bën reklamë të bujshme duke e cilësuar si një nga shpikjet me leverdi të lartë financiare. Ndërsa rrobaqepësin e “ngritën në qiell” duke e përgëzuar para kolektivit. I dhanë fletënderi dhe disa libra si dhuratë nga veprat e partisë, kurse fotografinë e tij e vendosën në stendat e emulacionit socialist.


Duke vlerësuar të ardhurat e larta financiare  që do të sillte kjo “shpikje” organet e larta të partisë dhe të shtetit lëshuan një urdhëresë për të gjitha ndërmarrjet në shkallë vendi që të furnizojnë tregun e lirë me artikuj konsumi të prodhuara nga këto mbetje teknologjike.


Por a ekzistonin në të vërtetë këto mbetje për të justifikuar këtë fushatë kaq të madhe e plot zhurmë të fryrë artificialisht nga propaganda komuniste?! Përgjigjen e kësaj pyetjeje më mirë se kushdo  tjetër e marrim nga dy presëtarët e repartit për qepjen e konfeksioneve, të cilët  për të shpëtuar  nga pasojat apo ndëshkimi që mund t’u vinte  nga moszbatimi i kësaj porosie ata, siç do ta shohim dhe pak më poshtë, ia dualën mbanë me marifetet e tyre:


- Si t’ia bëjmë, more xhan i vëllait?! Këto mbetjet tona nuk i kap  më as gërshëra e as gjilpëra e jo të bëjmë prokopi (normën) me to!- u shpreh i mërzitur presëtari i parë kur mori porosinë.


- E pra, i duhet gjetur një zgjidhje?! Të paktën sa për të thënë që “kontribuam në këtë nismë”, sepse i thonë urdhër partie. Ndryshe na diskretitojnë e na nxjerrin bojën, - ia ktheu i dyti.


- Unë e kam një ide, por ... ti dhe unë se po qe se për më tutje? Na piu e zeza!


Prestari i parë kërkonte nga shoku garanci për të mbajtur të fshehtë atë çka do të propozonte.


- Po të dëgjoj!- e ftoi shoku i interesuar edhe ai për rrugëdaljen nga ky labirinth.


- Metrazhe kemi boll. Mjafton gërshëra për të prerë nga pak në çdo dëng. Të paktën sa për pesë palë. Sa për t’u mbyllur gojën. Këto ia përcjellim repartit për qepje,- propozoi i pari. Dhe kjo punë kështu u bë. Hileja shërbeu si mjet mbrojtës për të shmangur çdo situatë të pakëndshme që mund të ndodhte. Mirëpo kjo “punë” nuk mbeti me kaq, sepse  radiotelevizioni dhe gazetat me porosi edhe nga drejtuesit e lartë partiakë i përpunuan këto shifra duke i shumëfishuar e manipuluar. Kështu që të nesërmen në faqet e  gazetave do të lexoje: “Ndërmarrja e konfeksioneve hodhi në treg jo (pesë), por 50 palë veshje të prodhuara nga mbetjet teknologjike”


Edhe në ditët pasardhëse po këto gazetat me të njëjtin stil shkruanin edhe për të tjera ente prodhuese nga gjithë vendi duke gënjyer e mashtruar mbarë kombin.


Këto ishin në përgjithësi “nismat dhe shpikjet e mëdha revolucionare” me të cilat “lulëzoi socializmi” në Shqipëri, i trumbetuar dhe reklamuar me aq bujë e zhurmë nga propaganda komuniste, e cila gjatë sundimit diktatorial e çoi vendin tonë drejt rrënimit të plotë ekonomike.

Enver Troka


Klyshi 

i babagjyshit

E mbaj mend si tani babagjyshin. Kur u moshua, se unë të tillë e kujtoj, mbante pranë vetes, opo s’i ndante asnjëherë  bastunin dhe Murron, qenin e tij besnik. Kur Murrua u sëmur e ndërroi jetë, babagjyshit i mbeti vetëm bastuni.


-Do ta gjej se s’bën pasardhësen e Murros, -i tha ai Gjyshes. 


-Gjeje, or burrë se të duhet. 


Dhe s’kaluan  shumë ditë kur gjyshi u kthye në shtëpi me një klysh të bukur e trupmadh. Laro e quajti plaku për hir të lëkurës së tij plot njolla, të kuqe, rozë,  të verdhë të stamposura në trupin e tij të  bardhë. Laron, kur e shihje, të ngjallte  vërtet  simpati. Këmbë të gjata e të trasha, gjoks të madhe e të këndshëm, kokë të madhe e veshë simpatikë. Zë të trashë e  e pak si të ngjirur si qentë e  qëmotit.


Gjyshi iu gëzua shumë dhe filloi ta trajtonte më mirë, si Murron...


Klyshët s’i ndahen asnjëherë.


Një ditë babagjyshi, do të shkonte mik në fshatin fqinj. Larua pas...


Disa metra para se të shkonte te shtëpia e mikut, gjyshit i lëshohen dy qen të mëdhenj. Ai ngriti  bastunin  dhe u drejtua  drejt tyre. Qentë vazhdonin  të lehnin, por pa mundur t’i afroheshin. Kur, papritmas, gjyshi ndjeu një të kafshuar në këmbë. Cili e kafshoi?Laroja


- Do ta vras, -i tha plakës, -më doli i pabesë. 


- Joooo, jo, - thirri gjyshja, klyshat e sotëm, të rracës zot kanë atë që u hedh më shumë!


-Po unë, ti e di, moj plakë, që e kam trajtuar  më mirë se Murron.


-Bashkë me Murron, u gropos dhe besa e qenëve, or plak.

Qerim Hysenbegasi
Sport, shah

Një dhomë

Ç’është shahu

Fakti që njerëzit më të shquar kanë luajtur shah, do të thotë shumë.


Shahu ndryshon nga çdo lloj sporti tjetër, është sport që nuk kërkon topa, tuta, fanella, shtanga, steka bilardoje, doreza boksi etj. Shahu kërkon vetëm një dhomë sa për stërvitje, është sport që luhet vetëm me mendje dhe nuk kërkon  fuqi për të bredhur, forcë për të ngritur, dredhi për të mundur etj., por vetëm dy karrige dhe një tavolinë.
Skandaloze

Është skandaloze që ekipi i shahut të stërvitet në ambiente në mes të përplasjeve të gurëve të bilardos dhe dominove, tymit, të duhanit, papastërtisë, të bërtiturave të lojtarëve të çastit te shtëpia e oficerave, te kinoklubi dhe më vonë te një kioskë 4 m2 anës lumit, ku mbizotëronte ftohtësia,lagështia, ç’frynte jashtë futej brenda.


Peripeci

Është ekipi i vetëm në Shqipëri, ndoshta në Evropë, pa një dhomë dhe ku udhëton me katër vetë ku dihet botërisht që ekipi i shahut përbëhet nga gjashtë vetë, ku lojtari rezervë nuk ekziston dhe trajneri luan edhe vetë. Por prapë ekipi s’paguhet siç duhet nga klubi.


Dashamirësi

Dihet që familja Dardha është sportdashëse. Së fundmi një prej lojtarëve të ekipit dhe dinastisë Dardha, Hiqmeti, po krijon një ambient në lokalin e  tij “Bar Dardha”, ku ekipi do të zhvillojë stërvitjen.


Histori

Turneu i parë i shahut është zhvilluar në Berat dhe ka marrë pjesë dhe dëshmori Kristaq Tutulani. Kampioni i parë individual, i ndjeri profesor Sotir Qirjako, përfaqësonte Beratin, do të thotë për ekzistencën  e hershme të këtij sporti në Berat. Edhe sot me këto kushte të vështira lojtarët krenohen me paraqitjen e tyre nëpër kampionate. Shahisti-trajner  midis  dhjetë më të mirëve të vendit (vendi i tetë midis mjeshtrave), dhe së fundmi vendi i tretë si ekip në Shqipëri.


Brezi i ri

Kabineti i shahut në shkolla

Cilësitë: Fëmija edukohet të qëndrojë në tavolinë, të pranojë humbjen, kalkulon fitoren, edukohet të “luftojë” i vetëm, bën analizë dhe sintezë të situatave shahistike etj. Fakti që shahistët me famë botërore, Kasparov, Karpov etj., kanë prekur gurët e shahut në moshën katërvjeçare do të thotë shumë për këtë sport.


Nostalgji

Besoj të gjithëve u kujtohet ambienti i bollshëm dhe komod në katin e tretë te Pallati i Kulturës, ku luhej shah në mënyrën qytetareske tipike beratase. Po sot? Në pallatin e kulturës nuk gjendet as edhe një cep në korridorin e katit të parë. Kur aty sot luhet ndoshta edhe domino, edhe lloto, bile mos u çudisni: ndahet edhe  “miell”.


Kërkesa

Na duhet një dhomë për stërvitje dhe jo për qejf, larg zhurmës, papastërtisë, erës etj. Por duke patur besim te qytetaria, dashamirësia e njerëzve të pushtetit lokal për zgjidhjen e një mjedisi për stërvitje. Sepse, nuk mund të afrohen shahistët e vegjël në mjedise  kafeneje. Pa dashje ne vetë largojmë të ardhmen e këtij sporti mjaft të bukur, deklaron trajneri-lojtar i ekipit të shahut “Tomori” zoti Ajet Veleshnja.

Vangjel Buda

Sportdashësit beratas nuk meritojnë këtë skuadër

Jam një sportdashës i “Tomorit”, por që nuk banoj në  Berat. Vetëm se zemra më qan për sportet e “Tomorit”,  sidomos për futbollin. Rastësisht ditën e hënë u ndodha në Berat, se isha në një dasmë. Të hënën në mëngjes bleva gazetën “Lajmëtari”, gazetë që më pëlqen shumë. Më tërhoqi  vëmendjen shkrimi i gazetarit të njohur sportiv, zotit Vlash Pambuku, i cili me të drejtë pyet:  “Përse kritikat që po bëhen për sportet, nuk po e ndryshojnë gjendjen?” Të më fali profesor Vlashi (unë e kam patur mësues dikur), më mirë nga të gjithë mund t’ia bëjë ai analizën sporteve dhe me siguri që ia gjen (megjithëse ai ia di shkaqet e  vërteta përse Berati është katandisur kështu). Unë nuk do të rri të bëj analiza të tepërta e të gjata, do t’i bije shkurt, e para se të tilla janë shkaqet dhe e dyta, nuk kam kohë se do të iki pas 30 minutash. E para, është se në krye të bashkisë nuk ka njeri që t’i dojë sportet. Nuk është turp të pranosh  se nuk i ke qejf sportet, por i  “ndihmon” sa për të  thënë se  ta kërkon puna. E dyta, dhe ata që janë në bashki as që kanë haber nga sportet. Në skuadra  apo  ekipe nuk janë afruar biznesmenë të fuqishëm e të ndershëm, i kanë dashur këto vende si presidentë vetëm për të përfituar vetë ndonjë tender a shumë të madhe investimi, siç qe ajo e ndërrimit të tapedit të stadiumit, që u masakrua nuk dihet nga kush. E treta mendoj se është taktikë e vjetër e Miles që në fund braktis ekipin, larg i rri dhe në periudhën   përgatitore. Pastaj afrohet. Po shkuan punët mirë, nis e  mburret e thotë se merita është e tij, po shkuan keq, justifikohet se në periudhën përgatitore (që është baza e suksesit), nuk i ka stërvitur ai. Dhe e fundit mendoj se në sport  tërë puna vërtitet rreth dy emrave, të cilët, pasi largohen nga puna për rezultate të dobëta, ndërrojnë vendet me njëri-tjetrin, herë duke shkuar nga një klub te tjetri, herë  nga bashkia në klub ose anasjelltas. Pse vallë, në tërë qytetin vetëm tre vetë mund t’i drejtojnë sportet? Po t’u gjenden punëve njerëzit e duhur të ndershëm e të përkushtuar si drejtues e trajnerë, keni për të parë se  gjendja do të ndryshojë.
Astrit Kollaci, Durrës

Çilingirët
Familja Çilingiri me djemtë e saj, Petritin, Agimin e Fatosin futbollistë me ekipin “Tomori”, bëri jehonë si familje sportive për kontributin që dha në sportin e futbollit.

Çilingirët kaluan si stafetë në ekipin “Tomori”, ku zanafill ishte më i madhi i fëmijëve, Petriti. Pastaj Agimi dhe përfundon me portierin Fatosi. Pra, jo pak, por gati 2 dekada “Tomori” kishte Çilingirin në ekip.


Dëshira e pasioni për sportin shkon në gen, sepse edhe Rakipi, babai i tyre, ishte futbollist dhe gjyqtar në vitet para çlirimit të vendit.
Cilësi të përbashkëta
Të tre djemtë luajtën me ekipin “Tomori” në repartin e mbrojtjes. Gjatë karrierës së tyre ata mbajtën të njëjtin rol në ekip (Petriti mesfushor, Agimi mbrojtës dhe Fatosi portier).


Futbollistët i ka karakterizuar  sedra sportive, dëshira për fitore dhe loja me përkushtim e sakrifica. Ata kanë aplikuar lojë të fortë burrërore, cilësi të futbollit shqiptar, luajtën  ashpër me guxim e inisiativë.


Që të tre Çilingirët vlerësohen  për kontributin fizik të mirë, i cili  bënte që të përballonin ngarkesa të lartë në stërvitjet dhe ndeshjet. Shquheshin për goditje të forta. Sportdashësit vlerësojnë kontributin e dhënë nga vëllezërit Çilingiri në futboll.


Petriti


Petriti i vogël nisi sportin me shokët e lagjes,  Agim Matrapazin, Hysen Matën, Hektor Buzën, Përparim Kovaçin. Për këta sportdashësit parashikonin të ardhmen.


Kapiten korrekt, mobilizues e tolerant me futbollistët, shokët e sportdashësit. Shquhej për kërcyeshmëri të lartë, madje do të mbahet mend si një ndër  më të mirët në vite për këtë cilësi fizike. Zakonisht trajneri e caktonte për të mbuluar sulmuesin më të mirë të ekipit kundërshtar. Kështu ndodhte me Zhegën e “Vllaznisë”, Gëzdarin e “Shkëndisë”, Xhambazin e “Skëndërbeut” etj. Shpesh  ndodhte që këta  sulmues nga që mbuloheshin  rreptë nga  Petriti, bënte që trajneri ta udhëzojë që të ndërrojë rolin në ekip.


Ishte një periudhë kur Petriti luante në mesfushë me ustallarë teknikë, si Agim Matrapazi, Gëzim Spahiu, Kristaq Mile duke bërë që të gërshtohen më së miri në mesfushë futbollistët teknikë më të fortët.


Në kronikat e ndeshjeve që unë i jepja  gazetës “Sporti” përcaktoja edhe notën (vlerësimin për lojën që bënte futbollisti). Më kujtohet, që nota e Petritit gjithmonë ishte mirë, herë- herë shumë mirë.


Agimi


Futbollist pozicional me aftësi për të mbajtur në mbikqyrje të gjithë sektorin e sulmit të krahut të djathtë. Mbrojtës që rrallëherë mbështeste  sulmin duke marrë inskursione personale, por që tregoi aftësi që t’i japë ndihmesë sulmit me topa diagonale nga distanca. Goditjet e tij kishin precizion, ndaj vlerësohet ndër mbrojtësit më të mirë për goditjet standart.


Fatosi


I treti i familjes Çilingiri është Fatosi, portier, i cili me zënien e tij në portë  e shëroi  “Tomorin” nga një sëmundje kronike për të gjetur portierë nga klube të tjera të qyteteve të vendit.


Pati ndeshje që Fatosi shkëlqeu duke lënë mbresa në sportdashësit, sidomos për ndërhyrjet e guximshme gjatë aksioneve në luftën në ajër në zonën e rreptësisë.


Së fundi, një kuriozitet i veçantë me Çilingirët:


Ka ndodhur që të tre vëllezërit të jenë aktivizuar në një takim si me “Shkëndinë”, “Dinamon” në Tiranë. Pra 1/4 e futbollistëve të ekipit e përbënin vëllezërit Çilingiri!..


Është rast i  veçantë, të paktën unë gjatë punës sime njohëse të historisë të futbollit shqiptar, nuk di nëse në një ekip të kenë të  lujatur 3 vëllezër, ashtu siç ka ndodhur me Çilingirët te “Tomori”.

Vlash Pambuku
